
भूमिका
*******

भौतिक विज्ञान की भांति ही अध्यात्म विज्ञान है। भौतिक विज्ञानियों ने अपने आविष्कारों से मनुष्य की सुविधाएं बढ़ाने का प्रयत्न किया है। प्राचीन काल में सूक्ष्म दैवी शक्तियों का अन्वेषण करके उनके उपयोग की पद्धति का आविष्कार किया था। इसी का दूसरा नाम योग साधना है। योग साधना से गृही, विरक्त, बाल वृद्ध, स्त्री पुरुष आनन्दमय जीवन का लाभ उठा सकते हैं।
योग की अनेक साधनाओं में से गायत्री साधना ऐसी है जो सर्व साधारण के लिए अतीव उपयोगी हानि रहित सुलभ, सुखसाध्य और शीघ्र फल देने वाली है। इस की तुलना में और कोई साधना योग शास्त्रों के अन्तर्गत दृष्टिगोचर नहीं होती।
गायत्री से जो लाभ होते हैं उनका कारण, हेतु, आधार क्या है, यह जानने की इच्छा होना इस बुद्धिवादी युग में स्वाभाविक है। इस पुस्तक में उन्हीं रहस्यों पर प्रकाश डाला गया है जिनसे पाठकों की गायत्री के मूल आधार संबंधी शंकाओं और जिज्ञासाओं का समाधान हो सके। आशा है कि आध्यात्म मार्ग के पथिकों को इस पुस्तक से कुछ नई जानकारी मिलेगी।
—श्रीराम शर्मा आचार्य
गायत्री का वैज्ञानिक आधार
*******

भगवान की अनन्त शक्तियां हैं। उनमें से कुछ हमारे लिए अनुकूल और कुछ प्रतिकूल पड़ती हैं। भगवान से सिंह व्याघ्र भी बनाये हैं और गाय घोड़े भी। सृष्टि में सिंह व्याघ्र की भी उपयोगिता है परन्तु वे मनुष्य के लिए तो प्रतिकूल ही पड़ते हैं। पशुओं की सहस्रों जातियों में से केवल गाय सब से अधिक उपयोगी सिद्ध हुई है। वृक्ष वनस्पतियों को भी भगवान ने ही बनाया है पर उनमें से बहुत से तो विषैले, कटीले और कष्टदायक होने से प्रतिकूल हैं। फल अन्न फुलवारी औषधि आदि पौधे मनुष्य के लिये उपयोगी पड़ते हैं वे सावधानी के साथ पाले पोसे जाते हैं।
ईश्वर की अगणित अदृश्य दैवी शक्तियों में कितनी ही ऐसी हैं जो हमारे लिए उपयोगी नहीं पड़तीं। भूकम्प, वज्रपात, विस्फोट, युद्ध, महामारी, दुर्भिक्ष, अतिवृष्टि, दाह, अग्निकांड, संहार, एवं टिड्डी मूषक आदि की उत्पादक ऐसी अनेक शक्तियां हैं जिनसे सृष्टि का कोई और प्रयोजन भले ही पूरा होता हो पर मनुष्य को त्रास ही मिलता है। मानव प्राणी के लिए तो वही शक्तियां उपयोगी होती हैं जो उसकी समृद्धि और सुख शान्ति में सहायक होती है। सूर्य भी शक्तियों का भंडार है। उस की किरणों का विश्लेषण कर वैज्ञानिकों ने प्राण घातक ‘‘मृत्यु किरण’’ उपलब्ध की है। साथ ही अल्ट्रा वायलेट, अल्फा वायलेट, एक्सरेज, ओजियन आदि ऐसी किरणें भी ढूंढ़ निकाली गई हैं जो असाध्य रोगियों को प्राण दान कर सकती हैं।
संसार में जो कुछ है वह सभी हमारे लिए हितकर नहीं है। अपने लाभ की वस्तुओं को हमें ढूंढ़ना होता है, उन्हें पहचानना होता है और प्रयत्न पूर्वक उनको अधिक मात्रा में उपलब्ध करके उपयोग करना होता है तब हम ईश्वर की अगणित लाभदायक वस्तुओं से सुख प्राप्त करने में समर्थ होते हैं। गाय, घोड़े, अन्न, फल, औषधि, कपास, खनिज द्रव्य, धातुएं, रत्न आदि को प्राप्त करने के लिए मनुष्य प्रयत्नशील रह कर सुख समृद्धि का अधिकारी हुआ है। यदि उसने इनकी ओर उपेक्षा बरती होती या हानिकर वस्तुओं से जा उलझा होता तो हानि, दुख, दुर्भाग्य, संकट और नाश के अतिरिक्त और कुछ हाथ न आता।
संसार स्थूल और सूक्ष्म दो भागों में बंटा हुआ है। स्थूल पदार्थ वे हैं जो आंखों से दिखाई पड़ते हैं। सूक्ष्म वे हैं जो आंखों से दिखाई नहीं पड़ते फिर भी उनका आस्तित्व मौजूद है। सर्दी, गर्मी, वायु, ईथर, शद्व, विद्युत, परमाणु, रोगकीट, रेडियो तरंगें आदि अदृश्य होते हुए भी दृश्य के समान ही मौजूद हैं। मृत्यु होने पर आत्मा शरीर से निकल जाता है फिर वह अदृश्य रूप से मौजूद रहता है।
ईश्वर की ऐसी ही अनेक अदृश्य शक्तियां हैं उन्हें योग शास्त्र और अध्यात्म विद्या के वैज्ञानिक आचार्यों ने अपनी सूक्ष्म दिव्य दृष्टि से देखा और समझा है। और गुणों के आधार पर उनका नाम रूप स्थिर किया है। इन्हीं का नाम देवता है। ईश्वर की धन शक्ति को लक्ष्मी, बुद्धि शक्ति को सरस्वती, युद्ध शक्ति को दुर्गा, उत्पादन शक्ति को ब्रह्मा, पालन शक्ति विष्णु, संहार शक्ति को शिव, बल शक्ति को हनुमान, सिद्धि शक्ति को गणेश, शासन शक्ति को इन्द्र कहते हैं। जो हमारे लिए लाभदायक ग्रहण करने योग्य हैं उनसे संबंध स्थापन करने का उनको अधिक समीप लाकर उठाने का जो प्रयत्न किया जाता है उस प्रयत्न का नाम ही देवोपासना है।
जैसे गाय सब पशुओं में, गंगा सब नदियों में, तुलसी सब औषधियों में हमारे लिए विशेष लाभ दायक हैं वैसे ही ईश्वर की गुप्त दैवी शक्तियों में गायत्री शक्ति मनुष्य जाति के लिए सब से अधिक उपयोगी है। गायत्री वह ज्ञानमयी अदृश्य चेतना है जिसमें सात्विकता, शान्ति और आनन्द का प्रधान अंश है। गायत्री त्रिपदा कही जाती है। ह्रीं- अर्थात् धन, वैभव, पद, प्रतिष्ठा, भोग, ऐश्वर्य। क्लीं- अर्थात् स्वास्थ्य, बल, साहस, पराक्रम, पुरुषार्थ, तेज। इन तीन विशेषताओं वाली त्रिगुणात्मक ईश्वरीय शक्ति ही गायत्री है। चूंकि यह तीनों ही तत्व मनुष्य के लिए अत्यन्त उपयोगी एवं आवश्यक हैं इसलिए ऋषियों ने गायत्री उपासना को भी वैसा ही आवश्यक नित्य कर्म बताया है जैसा सांस लेना, अन्न जल ग्रहण करना, शौच स्नान से निबटना एवं निद्रा लेना आवश्यक है। इन क्रियाओं से शरीर की रक्षा एवं वृद्धि होती है। गायत्री उपासना से आत्म बल की रक्षा और अभिवृद्धि का लाभ मिलता है।
शरीर परिपुष्ट, सबल, सतेज, स्वस्थ सक्षम हो तो उस शारीरिक बल के बदले में अनेक प्रकार के लाभ प्राप्त किये जा सकते हैं। शत्रुओं को पछाड़ना, कड़ी मेहनत करके अधिक कमाना, दूर-दूर की यात्राएं कर लेना, रोगों से बचे रहना, दीर्घ जीवी होना, सौन्दर्य कायम रहना, इन्द्रिय भोगों का भरपूर आनन्द उठाना, किसी की सहायता के आश्रित न होना, आदि अनेकों लाभ शारीरिक बल के हैं। उन लाभों का कितना महत्व है इस बात को वह समझता है जिसने अपना स्वास्थ्य गंवा दिया है और रोज रोज की शारीरिक पीड़ा, बेचैनी हानि, एवं असफलताओं की दुर्भाग्य पूर्ण निराशा से दुखी रहता है। आत्मिक बल तो शरीर बल से और भी अधिक महत्व पूर्ण है उसके लाभों की गणना नहीं हो सकती। मनुष्य जीवन में जितना सुख दुख है उसमें तीन चौथाई मानसिक और एक चौथाई शारीरिक होता है। स्त्री, पुत्र, मित्र, धन, यश, पद, प्रतिष्ठा नेतृत्व, वैभव आदि के सुख वस्तुतः मानसिक सुख हैं। शरीर को इनसे कोई प्रत्यक्ष लाभ नहीं होता। इसी प्रकार शोक, वियोग, हानि, भय, चिन्ता, तृष्णा, अपमान, पराजय, असफलता आदि के दुख भी मानसिक है। शरीर स्वस्थ होते हुए भी मन में यह रोग लग रह सकते हैं। आत्मिक बल बढ़ जाने से मानसिक सुखों में वृद्धि और दुःखों में कमी होने का क्रम चल पड़ता है। फल स्वरूप गायत्री साधना द्वारा आत्मिक बल की वृद्धि कर लेने वाला मनुष्य अनायास ही दुखों से छुटकारा पाकर सुख शान्ति की ओर अग्रसर होता रहता है।
स्थूल वस्तुओं की सहायता से स्थूल वस्तुएं पकड़ने की विधि को सब लोग जानते हैं। हाथ से कलम पकड़ना, पैर को जूते में घुसा देना, चिमटी से अग्नि उठाना, परिश्रम से पैसा कमाना, रुपये से वस्तुएं खरीदना सभी को मालूम है पर अदृश्य सूक्ष्म शक्तियों को किसके द्वारा किस प्रकार पकड़ कर अपने लाभ के लिए किस प्रकार प्रयुक्त किया जाय, इसकी जानकारी बहुत कम लोगों को होती है। वैज्ञानिक आविष्कारों से पूर्व भी बिजली, भाप गैस, परमाणु आदि की शक्तियां मौजूद थीं पर लोग उनका पकड़ना और प्रयोग करना न जानते थे फल स्वरूप उनके लाभों से वंचित थे। वैज्ञानिकों ने किसी नई शक्ति का निर्माण नहीं किया है केवल उनसे लाभ उठाने की विधि का आविष्कार किया है फल स्वरूप आज उन आविष्कारों से सर्वत्र लाभ उठाया जा रहा है। दैवी शक्तियां भाप बिजली गैस, अणु आदि से भी सूक्ष्म होने के कारण यंत्रों की पकड़ में नहीं है फिर भी ऐसी तरकीबें हैं जिनके द्वारा उन्हें पकड़ा जा सकता है और उनसे लाभ उठाया जा सकता है। अध्यात्म विद्या, योग साधना ऐसी ही वैज्ञानिक पद्धतियां हैं जिनका आविष्कार हमारे पूजनीय पूर्वजों ने युगों तक घोर अध्यवसाय करने के उपरान्त किया था।
ऋषियों ने यह देखा कि सूक्ष्म शक्तियां उस जाति की हैं जिस जाति की हमारी आत्मा है। इसलिए आत्मा को ही ऐसी विशेष परिस्थिति में ढाला जाय जो उन दिव्य शक्तियों के अनुकूल हो, इस प्रकार उन दोनों में साम्य एवं चुम्बकत्व उत्पन्न होने से पकड़ना संभव हो सकेगा। आत्म विद्या के अनेक वैज्ञानिक-ऋषि सहस्रों वर्षों तक उत्कट प्रयत्न और अध्यवसाय के साथ इस संबंध में शोध करते रहे और अन्त में उन्हें सफलता मिली। उन्होंने वह तरीके ढूंढ़ निकाले जिनके आधार पर अपनी आन्तरिक सत्ता को ऐसा योग्यताओं एवं विशेषताओं में ढाल लिया जाता है कि जिस दैवी शक्ति के साथ सम्बन्ध स्थापित करना हो तदनुकूल बन कर उसे अपने चुम्बकत्व द्वारा पकड़ सकेगा। जमा हुआ मोम, तेल में नहीं मिलता पर यदि मोम को अग्नि पर पिघला दिया जाय तो वह तेल में घुल जायगा। इसी प्रकार दैवी सूक्ष्म शक्तियां साधारणतया हर किसी को प्राप्त नहीं होतीं पर यदि साधना द्वारा अन्तस्तल को पिघला दिया जाय तो वह शक्ति आत्मसात हो सकती है। इसी विधि व्यवस्था को, क्रिया को आध्यात्मिक भाषा में ‘‘साधना’’ कहते हैं।
योग महा विज्ञान के आधार पर अब तक असंख्य व्यक्तियों ने ईश्वर की अभीष्ट शक्तियों को प्राप्त करने योग्य आत्म निर्माण किया है, प्राचीन इतिहास पुराणों में ऐसे अनेक वर्णन आते हैं जिनसे प्रतीत होता है कि भिन्न देवताओं की, भिन्न विधियों से साधना करके अनेक व्यक्तियों ने विभिन्न वरदान पाये थे। इसका अर्थ है उन लोगों ने साधना द्वारा अपनी अन्तः चेतना को इस योग्य बनाया था कि ईश्वर की अभीष्ट शक्ति को वे पकड़ सके और उससे लाभ उठा सके। गायत्री साधना एक वैज्ञानिक पद्धति है इसके द्वारा ईश्वर की ह्रीं, श्रीं, क्लीं ज्ञान, वैभव और बल की सम्मिलित शक्ति को पकड़ कर, खींच कर अपने में धारण कर सकते हैं और उसके आधार पर जीवन में अनेक मानसिक एवं सांसारिक आनन्दों का उपभोग कर सकते हैं।
गायत्री साधनाएं स्थूल दृष्टि से देखने में सामान्य क्रिया मालूम होती हैं इनके द्वारा किस प्रकार कोई लाभ मिल सकता है, साधारणतः यह बात समझ में नहीं आती। पर अवश्यम्भावी परिणामों को देख कर यह मानना पड़ता है कि इसमें कोई तथ्य अवश्य है। गायत्री के चौबीस अक्षरों का गुंथन इस प्रकार से हुआ है कि उनके उच्चारण से जिह्वा, मुख, कंठ, तालु की ऐसी नाडियों का क्रमबद्ध संचालन होता है जिनके कारण शरीर के विभिन्न भागों में अवस्थित योगिक लघु चक्र जागृत होते हैं। जैसे कुंडलिनी जागरण के लिए षट् चक्रों को जागृत करके दिव्य शक्तियां प्राप्त की जाती हैं वैसे ही गायत्री के उच्चारण मात्र से यह लघु ग्रंथियां जागृत होकर आशा जनक परिणाम उपस्थित करती हैं। ‘‘गायत्री महा विज्ञान’’ पुस्तक के प्रथम भाग में चित्र देकर सविस्तार यह बताया जा चुका है कि शरीर के किस किस भाग में कौन कौन सी गुप्त ग्रंथियां हैं और गायत्री के किन किन अक्षरों के उच्चारण से उनमें से कौन कौन ग्रंथि जागृत होती है और उस ग्रंथि चक्र के जागरण से हमें कौन कौन सी शारीरिक एवं मानसिक शक्तियां प्राप्त होती हैं। उस सबका वर्णन यहां नहीं किया जा सकता पर इतना बताया जा सकता है कि गायत्री के चौबीसों अक्षर बड़े ही रहस्य पूर्ण ढंग से ऋषियों ने गूंथे हैं। उनके उच्चारण से शरीर के भीतर ऐसी सूक्ष्म प्रक्रिया होती है जिसके कारण आसानी से हमारी अन्तःभूमि ऐसी चुम्बक शक्ति से परिपूर्ण हो जाती है जिसमें ईश्वर की गायत्री शक्ति को आसानी से खींच कर अवस्थित किया जा सके।
सृष्टि के आदि से लेकर अब तक असंख्य मनस्वी महापुरुषों ने गायत्री की साधना की है। विचार विद्या के ज्ञाता यह बात सहज ही समझ सकते हैं कि इतने अधिक मनस्वी पुरुषों को इतने अधिक काल तक, इतना अधिक मनोबल रहा है वह गायत्री मंत्र अपनी पूर्व संचित पूंजी के कारण भी कितना अधिक प्रभाव शाली हो गया होगा। विचार कभी नष्ट नहीं होता उनके बादल आकाश में मंडराते रहते हैं, वे विचार बादल जहां अपनी जाति के अन्य विचारों की प्रचुरता देखते हैं वहीं स्वयं भी बरस पड़ते हैं। इसी से भले और बुरे विचारों को अदृश्य रूप से बल मिलता रहता है। नये गायत्री साधक पर पूर्वकाल के गायत्री साधकों के विचार बादल बरसते हैं और वह शीघ्र ही सफलता की ओर अग्रसर होने लगता है।
विविध रेडियो स्टेशनों द्वारा विविध प्रोग्राम हर घड़ी प्रसारित होते रहते हैं। पर सुनाई वहीं पड़ते हैं जहां रेडियो यंत्र रखा हो। उस यंत्र में भी जिस नम्बर पर सुई होगी उसी स्टेशन की खबरें सुनाई पड़ेंगी। ईश्वर की अनेक शक्तियां अनेक केन्द्रों से प्रचारित होकर सर्वत्र व्याप्त रहती हैं, पर उनको ग्रहण वही कर सकता है जिसने साधना द्वारा अपने आपको रेडियो यंत्र बना लिया है। जिस दैवी शक्ति को प्राप्त करना है उसी की विशेष साधना करना मानो रेडियो की सुई उस नंबर पर लगा देना है। इस प्रक्रिया द्वारा ईश्वर के महाशक्ति सागर में से, विपुल वैभव में से, हम अपनी आवश्यक शक्तियां एवं सम्पदाएं प्राप्त कर सकते हैं। प्रभु के अक्षय भंडार में किसी वस्तु की कमी नहीं है। ईश्वर के अमर युवराज मनुष्य को अपने पिता की प्रत्येक वस्तु पर पूरा पूरा अधिकार है। आवश्यकता केवल इस बात की है कि हम अपनी पात्रता सिद्ध करें अपने प्रयत्न, श्रम, अध्यवसाय और साधना द्वारा यह साबित कर दें कि हम अभीष्ट वस्तुओं के अधिकारी हैं तो कोई कारण नहीं कि हमें सन्तोष जनक सुख शान्ति प्राप्त न हो।
गायत्री साधना ठोस अध्यात्मिक महाविद्या की वैज्ञानिक पद्धति पर आधारित एवं महत्वपूर्ण प्रक्रिया है। उसका श्रद्धा और विश्वास पूर्वक परीक्षण किया जाय तो परिणाम सदा ही आशाजनक होता है।
----***----

गायत्री की दिव्य शक्ति
*******

गायत्री साधना करने वालों को अनेक लाभों से लाभान्वित होते हुए देखा और सुना गया है। चौबीस अक्षरों के एक संस्कृत भाषा के पद्य (मंत्र) को जपने या साधना करने से किस प्रकार इतने लाभ होते हैं, यह एक आश्चर्य जनक पहेली है। इस पहेली को ठीक प्रकार न समझ सकने के कारण कई लोग गलत धारणाएं बना लेते हैं।
गायत्री एक ऐसा विश्व व्यापी दिव्य तत्व है जिसे ह्रीं-बुद्धि, श्रीं-समृद्धि, और क्लीं-शक्ति, इन त्रिगुणात्मक विशेषताओं का उद्गम कहा जा सकता है। यह महा चैतन्य दैवी शक्ति जब विश्वव्यापी पंच तत्वों से आलिंगन करती है तो उसकी बड़ी ही रहस्य मयि प्रतिक्रियाएं होती हैं। ईश्वरीय दिव्य शक्ति-गायत्री की पंच भौतिक प्रकृति-सावित्री से सम्मिलन पाने के समय जो स्थिति होती है उसे ऋषियों ने अपनी सूक्ष्म दिव्य दृष्टि से देख कर साधना के लिए मूर्तिमान कर दिया है। विश्व व्यापिनी गायत्री शक्ति जब आकाश तत्व से टकरा कर शद्व तन्मात्रा में प्रतिध्वनित होती है तब उस समय चौबीस अक्षरों वाले गायत्री मंत्र के समान ध्वनि तरंगें उत्पन्न होती है। हम उसे अपने स्थूल कानों से नहीं सुन सकते पर ऋषियों ने अपनी दिव्य कर्णेन्द्रिय से सुना कि सृष्टि के अन्तराल में एक दिव्य ध्वनि लहरी गुंजित हो रही है। उसी ध्वनि लहरी को उन्होंने चौबीस अक्षर गायत्री के रूप में पकड़ लिया। इसी प्रकार अग्नि तत्व के साथ इस सूक्ष्म शक्ति का संबंध होते समय, रूप तन्मात्रा में जो आकृति उत्पन्न हुई वह गायत्री का रूप मान लिया। इसी प्रकार वायु, जल, पृथ्वी की तन्मात्राओं में जो उस सम्मिलन की प्रतिक्रिया हुई उस स्पर्श, रस और गंध का गायत्री के साथ संबंध किया गया।
मनुष्य का शरीर और मन पंच तत्वों का बना हुआ है। पंच तत्वों से गायत्री शक्ति का सम्मिलन होते समय सूक्ष्म जगत में जो प्रतिक्रिया होती है उसी के अनुरूप मानसिक प्रतिक्रिया यदि हम अपनी ओर से अपने मनःक्षेत्र में उत्पन्न करें तो आसानी से उस दैवी शक्ति गायत्री तक पहुंच सकते हैं। पंच भौतिक जगत् और सूक्ष्म दैवी जगत के बीच एक नसैनी, रस्सी, पुल, सम्बन्ध सूत्र, ऋषियों को दिखाई दिया था उसे ही उन्होंने गायत्री उपासना के रूप में उपस्थित कर दिया है। मंत्रोच्चारण, ध्यान, तपश्चर्या विधि, व्यवस्था आदि के साथ किये हुये साधन लटकती हुई रस्सियां हैं जिन्हें पकड़ कर हमारी भौतिक चेतना, गायत्री की सर्व शक्तिमान दिव्य चेतना से जा मिलती है। जैसे नन्दन वन में पहुंचने पर भूख, प्यास और थकान मिटाने के सब साधन मिल जाते हैं वैसे ही गायत्री का सान्निध्य प्राप्त कर लेने से आत्मा की सभी त्रुटियां वासनाएं, तृष्णाएं, मलीनताएं दूर हो जाती हैं और स्वर्गीय सुख के आस्वादन का अवसर मिलता है।
गायत्री साधना का प्रभाव सबसे प्रथम साधक के अन्तःकरण पर होता है। उसकी आत्मिक भूमिका में सतोगुणी तत्वों की अभिवृद्धि होनी आरंभ हो जाती है। किसी पानी के भरे कटोरे में यदि कंकड़ डालना शुरू किया जाय तो पहले का भरा हुआ पानी नीचे गिरने और घटने लगेगा इसी प्रकार सतोगुण बढ़ने से दुर्गुण, कुविचार, दुःस्वभाव, दुर्भाव घटने आरंभ हो जाते हैं। इस परिवर्तन के कारण साधक में ऐसी अनेक विशेषताएं उत्पन्न हो जाती हैं जो जीवन को सरल, सफल और शान्तिमय बनने में सहायक होती हैं। दया, करुणा, प्रेम, मैत्री, त्याग, सन्तोष, शान्ति, सेवा भाव, आत्मीयता, सत्य निष्ठा, ईमानदारी, संयम, नम्रता, पवित्रता, श्रमशीलता, धर्मपरायण आदि सद्गुणों की मात्रा दिन दिन बड़ी तेजी से बढ़ती जाती है। फल स्वरूप संसार में उसके लिए प्रशंसा, कृतज्ञता, प्रत्युपकार, श्रद्धा, सहायता एवं सम्मान के भाव बढ़ते हैं और लोग उसे प्रत्युपकार से संतुष्ट करते रहते हैं। इसके अतिरिक्त यह सद्गुण स्वयं इतने मधुर होते हैं कि जिस हृदय में इनका निवास होगा वहां आत्म सन्तोष की शीतल निर्झरिणी सदा बहती रहेगी। ऐसे लोग चाहे जीवित अवस्था में हों चाहे मृत अवस्था में सदा स्वर्गीय सुख का आस्वादन करते रहेंगे।
गायत्री साधना से मन, बुद्धि, चित्त अहंकार के चतुष्टय में असाधारण हेर-फेर होता है। विवेक, दूरदर्शिता, तत्वज्ञान और ऋतम्भरा बुद्धि का विशेष रूप से उत्पन्न होने के कारण अनेक अज्ञान जन्य दुखों का निवारण हो जाता है। प्रारब्धवश विपरीत कष्ट साध्य परिस्थितियां हर एक के जीवन में आती रहती हैं। हानि, शोक, वियोग, आपत्ति, रोग, आक्रमण, विरोध, आघात आदि की विपन्न परिस्थितियां में जहां साधारण मनोभूमि के लोग मृत्यु तुल्य मानसिक कष्ट पाते हैं वहां आत्मबल सम्पन्न गायत्री साधक अपने विवेक, ज्ञान, वैराग्य, साहस, आशा, धैर्य, संतोष और ईश्वर विश्वास के आधार पर इन कठिनाईयों को हंसते-हंसते आसानी से काट लेता है। बुरी अथवा साधारण परिस्थितियों में भी अपने आनन्द का मार्ग ढूंढ़ निकालता है और मस्ती प्रसन्नता एवं निराकुलता का जीवन बिताता है।
संसार में समस्त दुखों के तीन कारण हैं (1) अज्ञान (2) अशक्ति (3) अभाव। अन्तःकरण में सतोगुण बढ़ने से इन तीनों ही का निवारण होता है। सद्ज्ञान के बढ़ने से दुखदायी भ्रान्त धारणाएं, कल्पनाएं और इच्छाएं समाप्त होकर सद्गुण बढ़ते हैं। इन गुणों के कारण आहार विहार एवं जीवन क्रम संयम पूर्ण एवं सुव्यवस्थित हो जाता है। फल स्वरूप शारीरिक और मानसिक शक्तियां बढ़ती है। स्वस्थता स्वच्छता और सुरक्षा रहती है। लोगों का सहयोग बढ़ता है। योग्यताएं बढ़ने, आवश्यकताएं संयमित होने और व्यवस्था शक्ति तीक्ष्ण होने से साधारण आर्थिक स्थिति में भी कोई अभाव नहीं रहता। उसे सब दिशाओं में अपना भण्डार भरा भरा ही दिखाई पड़ता है। जैसे उत्तम भूमि में उगे हुए पौधे के सभी भाग सभी अंग प्रत्यंग परिपुष्ट और सुविकसित रहते हैं वैसे ही गायत्री भूमिका से संबंधित मनुष्य का मानसिक शारीरिक एवं सांसारिक जीवन सदा शान्त, स्वस्थ एवं समृद्ध बना रहता है।
प्राचीन काल में प्रायः सभी योगी तपस्वी, ऋषि, मुनि गायत्री को माध्यम बना कर योग साधना करते थे। इस महाशक्ति का अवलम्बन करके वे अनेकों ऋद्धि सिद्धियां प्राप्त करते हुए आत्म साक्षात्कार का, ब्रह्म निर्वाण का परमानन्द उपलब्ध करते थे। गायत्री को भूलोक की कामधेनु कहा जाता है क्योंकि उसकी उपासना करने से सभी तृष्णाएं शान्त हो जाती हैं असंभव, अनावश्यक, अवांछनीय लालसाओं का शमन हो जाने से अपने आप ही वह स्थिति प्राप्त हो जाती है जिसे ‘‘मनोकामना पूर्ति’’ कहते हैं। कामधेनु का दूध पीकर समस्त पाप ताप दूर हो जाते हैं। गायत्री का दिव्य रस पान करने वाला भी वैसा ही तृप्ति अनुभव करता है। गायत्री को ब्रह्मास्त्र भी कहते हैं। यह लोहे से बनी वह साधारण तोप तलवार नहीं है जो केवल किसी का प्राण हरण करने मात्र की शक्ति रखती है वरन् इस शस्त्र में वह शक्ति है जिससे जीवन को दुखमय बनाये रहने वाली उलझन सुलझ जाती हैं कठिनाइयां हल हो जाती हैं। डाइनामाइट की सुरंग लगाकर बड़े बड़े पर्वत उड़ा दिये जाते हैं। गायत्री के ब्रह्मास्त्र की शक्ति भी ऐसी ही है उसके द्वारा उत्पन्न की हुई अग्नि में मनुष्य भी पदार्थ भी, प्रदेश भी, समूह भी और पाप ताप तथा दुख दारिद्र के पुंज भी जल कर खाक हो सकते हैं। इसी कामधेनु को लेकर इसी ब्रह्मास्त्र को पाकर ऋषियों ने वह बल प्राप्त किया था जिसके आगे चक्रवर्ती राजा भी तन मस्तक होते थे।
इन दो तीन शताब्दियों में भी कितने ही सन्त महात्मा ऐसे हुए हैं जिनने गायत्री की साधना करके महत्वपूर्ण स्थिति प्राप्त की थी। आज भी उच्च कोटि के तपस्वियों में अधिकांश ऐसे हैं जो अपना तप गायत्री द्वारा ही कर रहे हैं। ऐसे कितने ही गृहस्थ और विरक्त सन्तों को हम जानते हैं जो वेदमाता का अंचल पकड़ कर उसकी गोदी में पहुंच गये हैं और आनन्द की किलोलें कर रहे हैं। जो सांसारिक सम्पदाओं की अपेक्षा आत्मिक सम्पदाओं को अधिक महत्व देते हैं उन्हें अपनी अभीष्ट मनोभिलाषाएं पूरी करने में वेदमाता से भारी सहायता मिलती है।
आत्मा ईश्वर का अंश होने से वह उन सब शक्तियों को बीज रूप से अपने अन्दर छिपाये रहता है जो ईश्वर में होती हैं। मानसिक पाप तापों के, विषय विकारों के, दोष दुर्गुणों के ढेर में दबी हुई वे प्रसुप्त एवं अज्ञात अवस्थायें पड़ी रहती हैं अग्नि के ऊपर राख ढक दी जाय तो वह छिप जाती है पर जब राख को हटा दिया जाय तो फिर दहकता हुआ अंगार प्रकट हो जाता है। यह छोटा अंगार अनुकूल अवसर पावे तो प्रचंड दावानल के रूप में परिणत हो सकता है। गायत्री साधना करने से आत्मा पर पड़ा हुआ विकारों का मलीन आवरण हट जाता है ओर यह पर्दा फटते ही तुच्छ मनुष्य महान आत्मा, महात्मा, परमआत्मा परमात्मा, बन जाता है। चूंकि आत्मा में अनेकों ज्ञान विज्ञान साधारण असाधारण अद्भुत आश्चर्य जनक शक्तियों के भण्डार छिपे पड़े हैं वे जब खुल जाते हैं तो साधक, सिद्ध योगी के रूप में दिखाई पड़ता है। सिद्धियां प्राप्त करने के लिए बाहर से कुछ लाना नहीं पड़ता, किसी देव दानव की कृपा की जरूरत नहीं पड़ती, केवल अन्तःकरण पर पड़े हुए आवरणों को हटाना पड़ता है। साधना रूपी सूर्य से, अयोग्यताओं का, तुच्छताओं का पर्दा हट जाता है और आत्मा का यह निर्मल रूप स्वभावतः सभी ऋद्धि सिद्धियों से परिपूर्ण होता है।
गायत्री को मंत्र राज कहा गया है जो कार्य संसार के अन्य किसी मंत्र से हो सकता है वह गायत्री द्वारा भी अवश्य हो सकता है। लोग अपने विविध कष्ट निवारण के लिए अनेक मंत्र, तंत्र, जप, साधन, अनुष्ठान, पुरश्चरण आदि का विनियोग करते हैं। वह सभी कार्य केवल गायत्री से पूरे हो सकते हैं। प्राकृतिक चिकित्सा विज्ञान को समझने वाले जानते हैं कि शरीर में विष या विकारों के भर जाने का नाम ही रोग है और उपवास, फलाहार, ऐनेमा, मिट्टी पानी का उपचार आदि द्वारा सब रोग दूर हो जाते हैं। प्राकृतिक चिकित्सक सब रोगों का एक ही कारण मानते हैं और एक ही चिकित्सा से उन सब का ठीक होना संभव सिद्ध करते हैं। गायत्री विद्या के आचार्यों का कहना भी यही है कि आत्मिक भूमिका में सतोगुण का घट जाना ही नाना प्रकार कष्टों और क्लेशों का हेतु है। सत् तत्व के बढ़ने के साथ साथ ही दोष घटते हैं और दोषों की कमी होना, दुखों को घटाने का प्रत्यक्ष उपाय है।
पाप से, बुराई से, बुरी आदतों से असंयम से, अपव्यय से, स्वार्थपरता से, संकीर्णता से, दुर्बुद्धि से, समस्त प्रकार के दुख उत्पन्न होते हैं। गायत्री से जो सतोगुणी शक्ति बढ़ती है उसके कारण इन सब विष वृक्षों की जड़ कटनी शुरू हो जाती है। फलस्वरूप नाना प्रकार के कष्ट, दुख, भय, शोक अपने आप शमन हो जाते हैं। गायत्री के उपासक देखते हैं कि साधना ने हमारी अमुक विपत्तियों को दूर कर दिया। यह लाभ आकस्मिक या अनायास प्राप्त दैवी वरदान जैसे प्रतीत होते हैं पर वस्तुतः इनके पीछे एक वैज्ञानिक प्रक्रिया रहती है। भीतर का सुधार बाहर के सुधार से प्रकट होता है। जिस कोठरी में पहले गंदगी और दुर्गंध रहती थी तब उसे घृणा की दृष्टि से देखा जाता था पर जब उसकी सफाई करके इत्र की पीपे भर दिये गये तो उस कोठरी की ओर सभी को आकर्षण होता है गायत्री साधक के विरोधी, शत्रु, दुःखदायी व्यक्ति यदि मित्र, समर्थक, सहयोगी और सुखदायकों में बदल जायं तो उसमें कोई आश्चर्य की बात नहीं है।
यह सभी लोग मानते हैं कि संसार दर्पण की तरह है जिसमें हमें अपनी ही भली बुरी छाया दिखाई पड़ती है। जैसी भी भली बुरी परिस्थितियां सामने हैं उन सबके जन्मदाता हम स्वयं हैं, हमारे गुण, कर्म, और स्वभाव ही चारों ओर का वातावरण तैयार करते हैं, हम स्वयं ही अपने शत्रु हैं। आत्म निर्माण का कार्य गायत्री द्वारा बड़ी ही उत्तमता, सरलता, एवं सूक्ष्म वैज्ञानिक प्रक्रिया के साथ होता है। यह परिवर्तन हमारे अज्ञान, अशक्ति और अभाव को मिटाता जाता है फल स्वरूप हमारे सभी प्रकार के बाह्य और आन्तरिक दुःख दारिद्र मिटते जाते हैं।
गायत्री अनन्त सुख शान्ति की जननी है। उससे इस जन्म की कठिनाईयां दूर होकर सुविधाएं सम्पत्तियां तो बढ़ती ही हैं साथ ही आत्मिक भूमिका की विचारधारा और कार्य प्रणाली का ऐसा सुन्दर परिवर्तन हो जाता है कि दूसरा जन्म समग्र मोक्ष तक न पहुंच सका तो भी स्वर्गीय सुख सम्पदाओं से परिपूर्ण अवश्य होता है।
----***----

साधना और कामना की विवेचना
*******

जब गायत्री महाशक्ति को निखिल अन्तरिक्ष में से साधना की वैज्ञानिक विधि द्वारा खींच कर अपने अन्दर धारण करते हैं तो शरीर और मस्तिष्क के अन्दर छिपे हुए कितने ही शक्ति केन्द्र जागृत होने लगते हैं। सूखी हुई दूब पर वर्षा का पानी पड़ते ही उसमें चैतन्यता दौड़ जाती है। गायत्री शक्ति का आह्वान एक अमृत वर्षा है जिससे अनेकों गुप्त शक्तियों के गुप्त उद्गम, चैतन्य, प्रस्फुटित, पल्लवित एवं प्रफुल्लित होने लगते हैं। यही प्रक्रिया मंगलमयी दैवी कृपा या सिद्धि के रूप में परिलक्षित होती है।
दीर्घकाल से हम गायत्री उपासना की ब्राह्मणोचित तपश्चर्या कर रहे हैं। अपने व्यक्तिगत प्रयोगों में हमें जितने आश्चर्यजनक अनुभव हुए हैं उनसे शास्त्रकारों के इस वचन पर हमें पूर्ण श्रद्धा हो गई है कि—गायत्री भूलोक की कामधेनु है। थोड़े से जीवन काल में इतनी अधिक विद्या का प्राप्त होना, जितना कि हिसाब लगाने पर सौ वर्ष में भी संभव नहीं हो सकता है वेदमाता का ही चमत्कार है। योग विद्या के पारंगत सिद्ध पुरुषों का अनुग्रह, आशीर्वाद एवं वात्सल्य अनायास ही प्राप्त होना, माता की कृपा के बिना हमारे लिए किसी प्रकार संभव न था। जिन मनोविकारों, वासनाओं, तृष्णाओं, एवं भ्रान्तियों से मानव प्राणी अशान्त और मायाबद्ध बना रहता है उनका शमन होकर अन्तःज्योति का साक्षात्कार होना बिना माता के विशेष अनुग्रह के किस प्रकार संभव हो सकता था? प्राण घातक संकटों के अवसरों पर आकस्मिक सहायताएं प्राप्त होना, पर्वत के समान दुर्ल्लंघनीय प्रतीत होने वाली कई कठिनाइयों का आश्चर्य की तरह हल हो जाना, आदि इतने आश्चर्यजनक अवसर हमारे सामने आये हैं कि व्यक्तिगत रूप से हमें गायत्री की महत्ता के संबंध में अटूट विश्वास हो गया है।
इस प्रकार का सौभाग्य हर व्यक्ति को मिल सकता है। शर्त एक ही है कि उसका मन शंका, संदेहों, अविश्वासों, आशंकाओं, उद्वेगों से भरा हुआ न हो। अडिग श्रद्धा और अटूट विश्वास के साथ जो उपासना की जाती है उसमें ही वह चुम्बकत्व एवं आकर्षण बल उत्पन्न होता है जिसके द्वारा उस महाशक्ति को खींचा जा सके। कितने ही अविश्वासी स्वभाव के लोग कहीं कुछ प्रशंसा सुनकर अधूरे मन से अविधि पूर्वक शंका और अविश्वास की भावनाओं के साथ साधना का लंगड़ा लूला कर्मकाण्ड पूरा करते हैं। भक्ति भावना और विश्वासी श्रद्धा ही साधना की रीढ़ है उसके अभाव में कर्मकाण्ड केवल एक बाह्योपचार मात्र, निष्प्राण आधार रह जाता है जो साधक अगाध मातृभक्ति को उत्पन्न तो कर नहीं पाते, इसके लिए त्याग और प्रयत्न भी नहीं करते परन्तु अपनी मनोकामना, वासना एवं स्वार्थ साधन का लाभ मिलने की ही बात उतावली पूर्वक सोचते रहते हैं। ऐसे लोगों की उपासना माता को नहीं पहुंचती वरन् उस लालसा में ही उलझी रहती है। दस बीस दिन यह विडम्बना करने पर भी जब उन्हें मन मोदक मिलते नहीं दीखते तो खीज कर अपने लंगड़े प्रयत्न को भी छोड़ बैठते हैं। ऐसे स्वभाव के लोगों को किसी आशा जनक सफलता का मिलना असंभव है। परन्तु जो जानते हैं कि अडिग श्रद्धा और असंदिग्ध विश्वास ही साधना का मेरुदंड है वे लक्ष्य को प्राप्त करने में असफल नहीं होते।
कितने ही व्यक्तियों ने हमारे पथ प्रदर्शन का सहारा लेकर गायत्री उपासनाएं की हैं। हमारा अनुभव है कि उनकी कितनी कठिनाइयां हल होती हैं, गुत्थी सुलझती हैं, और आपत्तियां मिट जाती हैं। कितने ही रोगी, पीड़ित, अभावग्रस्त, सताये हुए, क्लेश मग्न, शोक संतप्त कुटेवों में जकड़े हुए, निराश, भयभीत, चिन्तातुर, स्त्री पुरुषों ने माता की शरण लेकर अपने दुर्भाग्य को सौभाग्य में परिणत किया है। उन्होंने अन्धकार में भटकते समय प्रकाश और डूबते समय उबारने वाला सहारा पाया है। इसका अर्थ यह नहीं है कि उन्हें केवल मंत्र जप के अतिरिक्त और कुछ नहीं करना पड़ा और जादू की छड़ी घुमाने की तरह मनोवांछा पूरी हो गई। ऐसा नहीं होता, न ऐसा होना ही चाहिए। अन्यथा ईश्वर प्रदत्त आपत्ति, जिसका एक मात्र उद्देश्य उस व्यक्ति की चैतन्यता, जागरूकता, प्रयत्न शीलता बढ़ाना है अपना उद्देश्य पूरा कैसे कर पावेगी? यदि माता बच्चे को गोदी में ही लिये रहे उसे खड़े होने, चलने का कष्ट न सहने दे तो वह बालक निष्क्रिय और लुंज पुंज हो जायगा। कोई बालक ऐसा आलस्य करे भी तो भी माता उससे सहमत नहीं हो सकती।
आरम्भ में ही यह बताया जा चुका है कि साधना कोई आकस्मिक उपहार नहीं वरन् विशुद्ध वैज्ञानिक प्रक्रिया है इससे साधक में सतोगुण बढ़ता है। जैसे दीपक जलाते ही कमरे में चारों ओर उजाला छा जाता है वैसे ही सतोगुण की अभिवृद्धि होते ही शरीर और मन के वे गुप्त प्रकट दोष घटने आरम्भ हो जाते हैं जिनके कारण आये दिन बीमारियां, कठिनाइयां, पीड़ाएं असफलताएं उपस्थित होती रहती हैं। जड़ पर कुठाराघात होगा तो पत्र पल्लवों का नाश भी हो ही जावेगा। सतोगुण एक शक्ति है जिसकी अभिवृद्धि के कारण नई नई योग्यताएं बढ़ती हैं और उनके कारण उन वस्तुओं का प्राप्त होना सुगम हो जाता है जो अयोग्यों को प्राप्त नहीं हुआ करतीं।
अनेक व्यक्तियों को अनेक प्रकार के लाभ गायत्री उपासना द्वारा होते हैं। बीमारी, कमजोरी, बेकारी, घटा, ग्रह कलह, मनोमालिन्य, मुकदमा, शत्रुओं का आक्रमण, दाम्पत्ति सुख का अभाव, मस्तिष्क की निर्बलता, चित्त की अस्थिरता, संतान संबंधी दुख, कन्या के विवाह की कठिनाई, बुरे भविष्य की आशंका, परीक्षा में अनुत्तीर्ण होने का भय, बुरी आदतों के बन्धन, जैसी कठिनाइयों से ग्रसित व्यक्तियों ने गायत्री आराधना करके अपने दुखों से छुटकारा पाया है। इन कठिनाइयों के पीछे-जड़ में—निश्चय पूर्वक कुछ न कुछ अपनी त्रुटियां अयोग्यताएं खराबियां रहती हैं, सतोगुण की वृद्धि के साथ साथ आहार, विहार, विचार, दिनचर्या, दृष्टिकोण, स्वभाव, एवं कार्यक्रम में परिवर्तन होता है। यह परिवर्तन ही सुख शान्ति का, आपत्ति निवारण का, राजमार्ग बन जाता है। कई बार हमारी इच्छाएं तृष्णाएं लालसाएं कामनाएं ऐसी होती हैं जो अपनी योग्यता एवं परिस्थितियों से मेल नहीं खातीं। मस्तिष्क शुद्ध होने पर बुद्धिमान व्यक्ति इन शेखचिल्ली की मृगतृष्णाओं को त्याग देता है और अनुकूल इच्छाएं करने लगता है। इस प्रकार अवांछनीय तृष्णाओं से दुखी रहने का जंजाल अनायास ही छूट जाता है। अवश्यंभावी न टल सकने वाले प्रारब्ध का भोग जब सामने जाता है तो साधारण व्यक्ति बुरी तरह रोते चिल्लाते हैं किन्तु गायत्री साधक में इतना आत्मबल और साहस बढ़ जाता है कि वह उन्हें हंसते हंसते झेल लेता है। सत्कर्म परायण, धर्म संगत, लोक सेवी, तपस्वी जीवन बिताने में जो कष्ट होता है उसे आत्मबल सम्पन्न व्यक्ति कभी गिनता ही नहीं। धर्म लाभ के साथ इतने मामूली कष्ट भी मिलना उसे गुलाब के साथ रहने वाले कांटे के समान स्वभाविक मालूम देते हैं।
गायत्री साधना का प्रत्यक्ष परिणाम है—सात्विक आत्मबल की अभिवृद्धि। सात्विक आत्मबल के दश लक्षण हैं- उत्साह, सतत् परिश्रम, कर्तव्य परायणता, संयम, मधुर स्वभाव, धैर्य, अनुद्वेग, उदारता, अपरिग्रह, तत्वज्ञान। यदि कोई व्यक्ति सच्ची गायत्री साधना कर रहा है। तो उसमें अवश्य ही यह गुण बढ़ेंगे और जैसे जैसे वह बढ़ोतरी आगे चलेगी वैसे ही वैसे जीवन की कठिनाइयों का समाधान होता चलेगा। जब साधक का आत्मा गायत्री शक्ति से परिपूर्ण हो जाती है तो उसे किसी भी प्रकार का कोई कष्ट अभाव या दुख नहीं रह जाता वह निरन्तर पूर्ण परमानन्द का, ब्रह्मानन्द का आलौकिक रसास्वादन करता रहता है।
भ्रान्त, पथभ्रष्ट, अश्रद्धालु, लालची गायत्री को मुफ्त में ठगने का षडयंत्र करने वाले धूर्त सच्ची साधना नहीं कर सकते। करना तो दूर उसे ठीक तरह समझ भी नहीं सकते। वे जिह्वा के अग्रभाग से चौबीस अक्षरों की तोता रटंत करते हैं पर अन्तःकरण में श्रद्धा विश्वास का नाम भी नहीं होता मातृभक्ति का प्रेमांकुर कहीं दीख नहीं पड़ता। जितने मिनट चौबीस अक्षर रटते हैं उतने समय अपनी अवांछनीय अनैतिक अवास्तविक मृग तृष्णाओं में ही मन को लपलपाते रहते हैं। दस पांच दिन जप करने पर भी यदि उनकी सब तृष्णाएं पूरी नहीं हो गई तो उनका साहस टूट जाता है और साधना को छोड़ बैठते हैं। साधना विधि के छोटे छोटे नियम बंधनों तक को गवारा नहीं करना चाहते। स्नान करके ही जप किया जाय इसकी क्या जरूरत है। बिना स्नान के ही साधना क्यों नहीं किया जा सकता? ऐसे ऐसे तर्क प्रायः रोज ही हमारे सामने रखे जाते हैं। किसी को पथ प्रदर्शक या गुरू मानते हुए उन्हें अपनी तौहीन मालूम देती है। दान पुण्य के नाम पर एक कौड़ी खर्च करना वज्र उठाने के समान भारी मालूम पड़ता है। ऐसे लोगों की साधना विडम्बना प्रायः निष्फल रहती है। कई बार तो वह पहले की अपेक्षा भी घाटे में रहते हैं। वे सोचने लगते हैं कि हमारे सब काम गायत्री करके रख जायगी इसलिए हमें अब कुछ करना नहीं है वे अपने रहे बचे प्रयत्न को भी छोड़ बैठते हैं। आलस्य अकर्मण्यता और परावलम्बन की मनोवृत्ति में केवल कार्य नाश ही हो सकता है। ऐसी दशा में उनका लंगड़ा लूला विश्वास भी नष्ट हो जाता है और भविष्य में आत्म विद्या के सदुपयोग से कोई लाभ उठाने का उनमें उत्साह भी नहीं रहता।
इन खतरों से हम अपने पाठकों को भली प्रकार आगाह कर देना चाहते हैं। उपरोक्त प्रकार की छिछोरी बुद्धि के साथ बाल क्रीडा के साथ साधना करना निष्प्रयोजन है। कभी कभी तत्काल आश्चर्यजनक परिणाम भी होते अवश्य हैं पर सदा ही वैसी आशा नहीं की जा सकती। वेदमाता की आराधना एक प्रकार का आध्यात्मिक कायाकल्प करना है। जिन्हें कायाकल्प कराने की विद्या मालूम है वे जानते हैं कि इस महाअभियान को करते समय कितने धैर्य और संयम का पालन करना होता है, तब कहीं शरीर की जीर्णता दूर होकर नवीनता प्राप्त होती है। गायत्री आराधना का अध्यात्मिक काया कल्प और भी अधिक महत्व पूर्ण है। उसके लाभ केवल शरीर तक ही सीमित नहीं हैं वरन् शरीर मस्तिष्क, चित्त, स्वभाव, दृष्टिकोण सभी का नव निर्माण होता है और स्वास्थ्य मनोबल एवं सांसारिक सुख सौभाग्यों में वृद्धि होती है। ऐसे असाधारण महत्व के अभियान में समुचित श्रद्धा, सावधानी, रुचि एवं तत्परता रखनी पड़े तो इसे कोई बड़ी बात न समझना चाहिए। केवल शरीर को पहलवानी के योग्य बनाने में काफी समय तक धैर्यपूर्वक व्यायाम करते रहना पड़ता है। दंड बैठक कुश्ती आदि के कष्ट साध्य कर्मकाण्ड करने होते हैं। दूध, घी, मेवा, बादाम आदि में काफी खर्च होता रहता है। तब कहीं जाकर पहलवान बना जा सकता है। क्या अध्यात्मिक कायाकल्प करना पहलवान बनने से भी कम महत्व का है? बी.ए. की उपाधि लेने वाले जानते हैं कि उनने कितना धन, समय, श्रम और अध्यवसाय लगा कर तब उस उपाधि पत्र को प्राप्त कर पाया है। गायत्री की सिद्धि प्राप्त करने में यदि पहलवान या ग्रेजुएट के समान प्रयत्न करना पड़े तो यह कोई घाटे की बात नहीं है। प्राचीन काल में हमारे पूर्वजों ने जो आश्चर्य जनक सिद्धियां प्राप्त की थीं उसका उन्होंने समुचित मूल्य चुकाया था। हर एक लाभ की उचित कीमत देनी होती है। गायत्री साधना का आध्यात्मिक काया कल्प यदि अपना उचित मूल्य चाहता है तो उसे देने में किसी भी ईमानदार साधक को आना कानी न करनी चाहिए।
यह सत्य है कि कई बार जादू की तरह गायत्री उपासना का लाभ होता है। आई हुई विपत्ति अति शीघ्र दूर हो जाती हैं और अभीष्ट मनोरथ आश्चर्यजनक रीति से पूरे हो जाते हैं। पर कई बार ऐसा भी होता है कि अकाट्य प्रारब्ध भोग न टल सके और अभीष्ट मनोरथ पूरा न हो। राजा हरिश्चन्द्र, नल, पाण्डव, राम, मोरध्वज जैसे महापुरुषों को होनहार भवतव्यता का शिकार होना पड़ा था। इसलिए सकाम उपासना की अपेक्षा निष्काम उपासना ही श्रेष्ठ है। गीता में भगवान ने निष्काम कर्म योग का ही उपदेश दिया है। साधना कभी निष्फल नहीं जाती। उसका तो परिणाम मिलेगा ही। पर हम अल्पज्ञ होने के कारण अपना प्रारब्ध और वास्तविक हित नहीं समझते। माता सर्वज्ञ होने से सब समझती है और वह वही फल देती है जिसमें हमारा वास्तविक लाभ होता है। साधन काल में एक ही काम हो सकता है या तो मन भक्ति में तन्मय रहे या कामनाओं के मन मोदक खाता रहे। मनमोदकों में उलझे रहने से भक्ति नहीं रह पाती फलस्वरूप अभीष्ट लाभ नहीं हो पाता। यदि कामना को हटा दिया जाय तो उस ओर से निश्चिन्त होकर समग्र मन भक्ति पूर्वक साधना में लग जाता है तदनुसार सफलता का मार्ग प्रशस्त हो जाता है।
कोई युवक किसी दूसरे युवक को कुश्ती में पछाड़ने के लिए व्यायाम और पौष्टिक भोजन द्वारा शरीर को सुदृढ़ बनाने की उत्साह पूर्वक तैयारी करता है। पूरी तैयारी के बाद भी कदाचित वह कुश्ती पछाड़ने में असफल रहता है तो ऐसा नहीं समझना चाहिए कि उसकी तैयारी निरर्थक चली गई। वह तो अपना लाभ दिखावेंगी ही। शरीर की सुदृढ़ता, चेहरे की कान्ति, अंगों की सुडौलता, फेफड़ों की मजबूती, बलवीर्य की अधिकता, निरोगता, दीर्घजीवन, कार्य क्षमता, बलवान संतान आदि अनेकों लाभ उस बढ़ी हुई तन्दुरुस्ती से प्राप्त होकर रहेंगे। कुश्ती की सफलता से वंचित रहना पड़ा, ठीक, पर शरीर की बलवृद्धि द्वारा प्राप्त होने वाले अन्य लाभों से उसे कोई वंचित नहीं कर सकता। गायत्री साधक अपने काम्य प्रयोजन में सफल न हो सके तो भी उसे अन्य अनेकों मार्गों से ऐसे लाभ मिलेंगे जिनकी आशा बिना साधना किये नहीं की जा सकती।
बालक अनेकों चीजें मांगता है पर माता उसे वह चीजें नहीं देती। रोगी की सब मांगें भी बुद्धिमान परिचर्या करने वाले पूरी नहीं करते। ईश्वर की सर्वज्ञता की तुलना में मनुष्य बालक और रोगी के ही समान है। जिन अनेकों कामनाओं को हम नित्य करते हैं उनमें से कौन हमारे लिए वास्तविक लाभ और हानि करने वाली हैं इसे हम नहीं जानते पर ईश्वर जानता है। यदि हमें ईश्वर की दयालुता और भक्त वत्सलता पर सच्चा विश्वास है तो कामनाओं को पूरा करने की बात उसी पर छोड़ देनी चाहिए और अपना सारा मनोयोग साधना पर लगा देना चाहिए। ऐसा करने से हम घाटे में नहीं रहेंगे वरन् सकाम साधना की अपेक्षा अधिक लाभ में ही रहेंगे।
इतिहास जानता है कि अकबर रास्ता भूल कर एक निर्जन वन में भटक गये थे वहां एक अपरिचित वनवासी ने उनका उदार आतिथ्य किया। उसकी रूखी सूखी रोटी का अकबर ने कुछ दिन बाद विपुल धन राशि में बदला दिया। यदि उस वनवासी ने अपनी रोटी की कीमत उसी वक्त मांग ली होती तो वह राजा का प्रीति भोजन नहीं बन सकता था। सकाम साधना करने वाले मतलबी भक्तों की अपेक्षा माता की निष्काम भक्तों की श्रद्धा अधिक प्रिय लगती है। वे उसका प्रतिफल देने में अकबर से भी अधिक उदारता दिखाती हैं।
हमारा दीर्घकालीन अनुभव है कि कभी किसी की गायत्री साधना निष्फल नहीं जाती। न उलटा परिणाम ही होता है। आवश्यकता केवल इस बात की है कि हम धैर्य स्थिरता, विवेक और मनोयोग पूर्वक कदम बढ़ावें। इस मार्ग में छिछोरपन से नहीं सुदृढ़ आयोजन से ही लाभ होता है। इस दिशा में किया हुआ सच्चा पुरुषार्थ अन्य किसी भी पुरुषार्थ से अधिक लाभदायक सिद्ध होता है।
----***----

गायत्री साधना का अधिकार
*******

गायत्री मंत्र का अधिकार केवल द्विजों को ही है। जिनका दूसरा जन्म नहीं हुआ है उनके लिए गायत्री व्यर्थ है। अनाधिकारी होने के कारण न तो उनका इस महान साधना में मन लगता है न विश्वास होता है और न वे तदनुकूल आचरण कर पाते हैं। आयुर्वेद पढ़ना हो तो आरम्भ में हिन्दी और संस्कृत का ज्ञान होना आवश्यक है। अशिक्षित व्यक्ति आयुर्वेद कॉलेज में नाम लिखाने जाय तो प्रिंसिपल को यही कहना पड़ेगा कि आपको प्रविष्ट नहीं किया जा सकता।
द्विजत्व का अर्थ है—दूसरा। एक जन्म माता पिता से होता है। पशु पक्षियों का जन्म भी इसी प्रकार होता है। चौरासी लाख योनियों में भ्रमण करने के बाद मानव शरीर पाने पर भी उसमें पिछले पाशविक संस्कार ही प्रधान रहते हैं। पेट भरना, कामवासना, लोभ, स्वार्थ एवं अहंकार आदि की पाशविक वृत्तियों से प्रेरित होकर वह सोचता है, इच्छा करता है और कार्य प्रवृत्त होता है। यदि यही गति विधि जारी रहे तो वह नर पशु ही बना रहता है।
पशुता की विचार धारा और कार्य प्रणाली से ऊंचा उठ कर मनुष्यता की जिम्मेदारियों को कंधे पर लेना, मानवोचित इच्छाएं करना, विचार एवं कार्यों का अपनाना दूसरा जन्म है। पशु का आदर्श-इन्द्रिय भोग और स्वार्थ है। मनुष्य को आदर्श आत्मोन्नति और परमार्थ है। पशु अपने लाभ के लिए दूसरों की हानि की परवाह नहीं करता, मनुष्य दूसरे की सेवा के लिए अपने सुख और स्वार्थ को बलिदान कर देता है। शूद्र का तात्पर्य है—नर पशु। ऐसे व्यक्तियों को शास्त्रों में श्वान समान पर तिरष्कृत और बहिष्कृत किया है। गायत्री से भी उन्हें उनकी आत्मिक अयोग्यता के कारण ही वंचित रखा गया है।
पानी नीचे की ओर अपने आप बहता है। जितनी अधिक निचाई होगी उतना ही बहाव तेज होगा। पर यदि पानी को ऊपर की ओर, ऊंचाई की ओर चढ़ाना हो तो कितने ही कष्ट साध्य प्रयत्न करने पड़ते हैं। पशुता की ओर, पतन की ओर, भोग और स्वार्थ की ओर मनुष्य की स्वाभाविक प्रवृत्ति होती है, इस प्रवृत्ति पर नियंत्रण करके धर्म की ओर संयम की ओर, कल्याण की ओर, अग्रसर होने के लिए जो विशेष अवरोध करना पड़ता है उसका नाम है—द्विजत्व का वृत, यज्ञोपवीत संस्कार, गुरु दीक्षा।
पहला स्थूल जन्म माता पिता के रज वीर्य से होता है। दूसरा सूक्ष्म जन्म माता गायत्री और पिता गुरु के संयोग से होता है। रोगी अपना इलाज आप नहीं कर सकता, अपने दोषों को समझना, अपनी मानसिक स्थिति को तौलना और आत्म निर्माण का कार्यक्रम बनाना इस महान योजना को बिना अनुभवी पथ प्रदर्शक के पूरा नहीं किया जा सकता। जैसे सभी बीमारों को एक दवा नहीं दी जाती उनकी अनेक सूक्ष्म परिस्थितियों को समझ कर अनुभवी वैद्य प्रथक प्रथक प्रकार की औषधियों और अनुपानों का विधान करता है ऐसे ही हर व्यक्ति की भिन्न मनोभूमि के अनुरूप ही आत्मोन्नति की योजना बनाई जाती है। यह कार्य दिव्य दर्शी सूक्ष्म बुद्धि, स्वार्थ रहित, सदाचारी, ज्ञान वृद्ध महा पुरुष ही कर सकते हैं। ऐसे ही लोगों को गुरु कहा जाता है। बगीचे का व्यवस्थित विकास करने के लिए ऐसे माली का संरक्षण आवश्यक है जो ठीक समय पर बोना, जोतना, सींचना एवं काट छांट करना जानता है। इस प्रकार की नियुक्ति हो जाने पर द्विजत्व का एक महत्वपूर्ण भाग पूरा हो जाता है।
गायत्री के चौबीस अक्षर जीवन की गतिविधि का निर्णय करने में कसौटी का काम देते हैं। प्रत्येक अक्षर एक एक स्वर्ण शिक्षा का प्रतीक है। ‘ॐ’ की शिक्षा है कि- सर्वज्ञ परमात्मा को व्यापक समझ कर कहीं भी गुप्त या प्रकट रूप से बुराई न करो। भूः की शिक्षा है कि- अपने अन्दर सम्पूर्ण उत्थान पतन के हेतुओं को ढूंढ़ो। ‘भुवः’ का अर्थ है- कर्तव्य कर्म में तत्परता से प्रवृत्त रहो और फल के लालच में अधिक न उलझो। ‘स्वः’ का संदेश है कि- स्थिर रहो, हर्ष शोक में उद्विग्न न बनो। ‘तत्’ का तात्पर्य है कि- इस शरीर के क्षणिक सुखों को ही सब कुछ मत समझो, जन्म जन्मान्तरों के स्थायी सुखों का महत्व समझो। ‘सवितुः’ का भावार्थ है- अपने को विद्या, बुद्धि, स्वास्थ्य, धन, यश, मैत्री, साहस आदि शक्तियों से अधिकाधिक सुसंपन्न करना। ‘वरेण्यं’ का संदेश है कि इस दुरंगी दुनिया में से केवल श्रेष्ठता का ही स्पर्श करो। ‘भर्गो’ का उपदेश है- शरीर, मन, मकान, वस्त्र तथा व्यवहार को स्वच्छ रखना। ‘देवस्य’ का अर्थ है- उदारता, दूरदर्शिता। ‘धीमहि’ अर्थात्- सद्गुण उत्तम स्वभाव, दैवी सम्पदाएं, उच्च विचार। ‘धियो’ का तात्पर्य है- किसी व्यक्ति, ग्रन्थ या संप्रदाय का अन्धानुयायी न होकर विवेक के आधार पर केवल उचित को ही स्वीकार करना। ‘योनः’ की शिक्षा है- संयम, तप, ज्ञान, सहिष्णुता, तितीक्षा, कठोर श्रम, मितव्ययिता, शक्तियों का संचय ओर सदुपयोग। ‘प्रचोदयात्’ अर्थात् प्रेरणा देना, गिरे हुओं को ऊंचा उठाना, उत्साहित करना, प्रफुल्लित, संतुष्ट एवं सेवा परायण रहना।
सम्पूर्ण वेद शास्त्रों में अनेक शिक्षाएं अपने अपने ढंग से दी गई हैं उन सब का सार भाग उपरोक्त पंक्तियों में आ गया है उतनी बातें भली प्रकार हृदयंगम करली जायं तो समझ लीजिए कि चारों वेदों के पंडित हो गये। गायत्री के 24 अक्षरों में दिव्य जीवन की समस्त योजना नीति, विचारधारा, कार्यप्रणाली सन्निहित है, इस पर चलने में व्यवहारिक सहयोग देना, पथ प्रदर्शन करना, गुरू का काम है। इस प्रकार गायत्री माता और गुरू पिता द्वारा हमारे आदर्शवादी जीवन का जन्म होता है। यही द्विजत्व है।
यज्ञोपवीत में तीन लड़ें होती हैं प्रत्येक लड़में तीन तीन धागे होते हैं। जैसे देवताओं की मूर्ति पाषाण या धातुओं की होती है वैसे ही हर घड़ी छाती से लगाये रहने योग्य गायत्री की मूर्ति यज्ञोपवीत रूपी बनाई गई है। गायत्री में तीन पद और नौ शद्व हैं। यज्ञोपवीत में तीन लड़े और नौ सूत्र हैं। तीन व्याहृतियों की प्रतीक तीन ग्रंथियां हैं। ॐकार ब्रह्म ग्रंथि है। यज्ञोपवीत धारण करने का अर्थ है-‘‘गायत्री से सन्निहित शिक्षाओं को जीवन व्यवहार में क्रियात्मक रूप से चरितार्थ करने का उत्तर दायित्व कंधे पर उठाना।’’ इस जिम्मेदारी को स्वीकार करने की प्रतिज्ञा लेना ही यज्ञोपवीत संस्कार था। द्विजत्व में प्रवेश कहलाता है।
यज्ञोपवीत धारण का अर्थ उसी दिन इन सब गुणों से परिपूर्ण हो जाना एवं पुराने कुसंस्कारों से तत्क्षण मुक्त हो जाना नहीं है। यह पूर्ण सिद्धावस्था तो अन्तिम लक्ष है। ‘‘हम सच्चे हृदय से गायत्री में निर्धारित जीवन नीति की उत्तमता को स्वीकार करेंगे’’ इस प्रतिज्ञा के साथ द्विजत्व का आरंभ होता है। जन्म जन्मान्तरों के कुसंस्कार एक दिन में नहीं छूट जाते वरन् उन्हें हटाने के लिए काफी लम्बा धर्मयुद्ध करना पड़ता है। कई बार हम कुसंस्कारों पर विजय पाते हैं कई बार कुसंस्कारों की जीत होती है। यह लड़ाई निरंतर जारी रहनी चाहिए। पाप एवं पतन के सामने कभी भी आत्म समर्पण न करना चाहिए। उसके प्रति घृणा और प्रतिरोध के भाव सदा जारी रहें। कोई बुराई अपने में हो और वह छूट न पा रही हो तो भी उसे अपनी कमजोरी या भूल समझ कर पश्चात्ताप ही करें और उससे छुटकारा पाने के लिए यथा शक्ति प्रयत्न जारी रखें। बुराई को भलाई के रूप में स्वीकार करना उसका समर्थन करना, उसका विरोध छोड़ देना, उसमें रस लेना यह शूद्रत्व का चिन्ह है। हम पाप के प्रतिरोध में अपनी अन्तःचेतना को सक्षम रखें तो हम द्विजत्व की प्रतिज्ञा पर दृढ़ कहे जा सकते हैं। चाहे पूर्ण शुद्ध होने में, पूर्ण सफलता मिलने में, पूर्ण विजय प्राप्त होने में, कितनी ही देर क्यों न लग जाय।
पशुत्व का विरोध और मनुष्यता का समर्थन करने की प्रतिज्ञा लेना, द्विजत्व का व्रत स्वीकार करना आत्मोन्नति का सर्व प्रथम एवं अत्यन्त आवश्यक धर्म कृत्य है। इसे करने  के उपरान्त आदर्शवाद के अनुयायियों में अपनी गणना करा लेने के पश्चात ही हमें वह अधिकार मिलता है कि गायत्री साधना द्वारा दैवी शक्तियों को प्राप्त भी करलें तो उसका दुरुपयोग ही करेंगे इसलिए शास्त्रकारों ने प्रतिज्ञा हीन, व्रत हीन, यज्ञोपवीत हीन व्यक्तियों को शूद्र संज्ञा देकर गायत्री का अनाधिकारी ठहरा दिया है। यह प्रतिबन्ध सर्वथा उचित एवं दूर दर्शिता पूर्ण ही है।
शास्त्रों में ऐसा उल्लेख है कि बिना गुरु का मंत्र निष्फल होता है। किसी को पथ प्रदर्शक नियुक्त किये बिना अपनी स्थिति के अनुकूल साधना विधि को मालूम कर लेना और समय समय पर अपनी मनोभूमि के परिवर्तनों को ध्यान में रख कर अपने आप साधना में परिवर्तन करते रहना कठिन है। किसी बड़े औषधालय की चाबी मिल जाने पर भी रोगी अपने आप अपने मर्ज के लिए उपयुक्त औषधि लेकर निरोग नहीं हो सकता। यदि उसे बीमारी से पीछा छुड़ाना है तो किसी अनुभवी वैद्य की सलाह अवश्य ही लेनी पड़ेगी। ‘‘औषधि में भारी शक्ति है’’ यह सत्य है। पर यह भी सत्य है कि बिना वैद्य की सलाह के कीमती रस, भस्में भी निरर्थक होती हैं और कई बार तो वे उलटा परिणाम भी उपस्थित करतीं हैं।
कहा गया है कि गायत्री को वशिष्ठ और विश्वामित्र का शाप लगा हुआ है इसलिए शापमोचन किये बिना गायत्री साधना निष्फल होती है। वशिष्ठ कहते हैं- विशिष्ठ गुणवान् अनुभवी विद्वान को, और विश्वामित्र कहते हैं संसार का हित चाहने वाले सच्चरित्र तपस्वी को। यह दोनों गुण जिनमें हों- जो वशिष्ठ और विश्वामित्र तत्वों का प्रतिनिधित्व करता हो ऐसे गुरू का अनुवर्ती होना ही शाप मोचन है। जो शाप मुक्त गायत्री जपता है- गुरू के आदर्श और नियंत्रण में साधना करता है उसकी सफलता में कोई शंका नहीं रह जाती।
आज कल गुरू शिष्य की एक उपहासास्पद विडंबना चल रही है। जिन व्यक्तियों को आत्म निर्माण के भारतीय मनोविज्ञान (योग) का समुचित ज्ञान नहीं है। जो अपना तक आत्म निर्माण नहीं कर पाये हैं ऐसे लोग भी गुरू बनने का दुस्साहस करते हैं। चिकित्सा शास्त्र का परिचय प्राप्त किये बिना डॉक्टर बन बैठने वाला व्यक्ति जितना खतरनाक होता है उससे भी अधिक खतरनाक यह गुरू होते हैं। ‘‘निगुरा’’ कहलाने के पातक से छूटने के लिए लोग किसी भी पोथी पांडे को गुरू बना लेते हैं और हर साल कुछ दान पुण्य मिलते रहने के लोभ से गुरू जी भी चेले के कान फूंक देते हैं। इस प्रकार की चिन्ह पूजा से गुरू दीक्षा का महान उद्देश्य पूरा हो सकना कठिन है।
ईश्वरीय शक्तियों को पकड़ने आकर्षित करने का एक मात्र अवलम्बन जो मनुष्य के पास है वह है- श्रद्धा युक्त प्रेम। इसी को भक्ति कहते हैं ‘‘भगवान भक्ति के वश में होते आये’’ की उक्ति इसी महा सत्य का समर्थन करती है। प्रगाढ़ प्रेम से परिपूर्ण मनोभावना में एक ऐसा दैवी चुम्बकत्व हो जाता है जिससे मनुष्यों और दैवी शक्तियों को अपने पक्ष में द्रवित एवं आकर्षित किया जा सकता है। कोई चतुराई, बुद्धिमत्ता, विधि व्यवस्था ऐसी नहीं है जिससे श्रद्धा युक्त प्रेम (भक्ति) के समान चुम्बकत्व, आकर्षण, पैदा होता हो और यह आकर्षण ही समस्त आत्मिक लाभों का उद्गम स्रोत है।
अपने में भक्ति भावना बढ़ाने का अभ्यास पहले पहल किसी मनुष्य को माध्यम बनाकर किया जाता है। ईश्वर भक्ति का प्रारंभिक अभ्यास गुरू भक्ति से होता है। आरंभ में छोटे तालाब में तैरना सीख कर तब समुद्र को तैर जाने में सफलता मिलती है। माता, पिता, मित्र, पति, पत्नी, पुत्र आदि को माध्यम बना कर भक्ति का अभ्यास करने में यह कठिनाई है कि इनके साथ सांसारिक व्यवहारिक संबंध रहने से कभी अनुकूल कभी प्रतिकूल भावनाएं आती रहती हैं। दूसरे इनमें ज्ञान, सदाचार, विद्या, दिव्यदृष्टि, सात्विकता एवं निस्वार्थता आदि विशेषताओं की उतनी मात्रा न होने से स्वाभाविक श्रद्धा भी अधिक मात्रा में उत्पन्न नहीं होती। सद्गुरु के संबंध में यह कठिनाइयां नहीं आतीं। इसलिए उनको माध्यम बना कर अपने अन्तःकरण में श्रद्धा, सात्विकता एवं पवित्रता से परिपूर्ण प्रेम का अभ्यास करना सरल होता है। हमारी प्रेम भावना जितनी ही प्रगाढ़ होती जाती है उतना ही ईश्वर प्राप्ति की सफलता के निकट पहुंचते जाते हैं। गुरू भक्ति का दूसरा लाभ यह है कि उनके आदेशानुसार गायत्री शिक्षाओं को व्यवहार रूप में लाने के लिए उनका प्रभाव विशेष उपयोगी सिद्ध होने लगता है।
यों सभी मनुष्य समान हैं, सभी ईश्वर के पुत्र होने से भाई भाई हैं, सभी में दोष हैं, कोई भी पूर्ण निर्दोष नहीं है, गुरू भी यदि पूर्ण निर्दोष होते तो उन्हें संसार में रहने की आवश्यकता ही क्यों होती, अपूर्णता के कारण ही तो हम सब इस स्कूल की विभिन्न कक्षाओं में पढ़ रहे हैं। इतना होते हुए भी किसी अपेक्षा कृत सत्पुरुष को माध्यम बना कर गुरू भक्ति की जा सकती है। रबड़ की गेंद को जितने जोर से फेंक कर दीवार पर मारते हैं वह टकरा कर उतने ही जोर से वापिस लौट आती है। गुरू भक्ति रूपी साधना से हमारी आध्यात्मिक भक्ति भावना तेजी से समुन्नत होती है तदनुसार ईश्वर की गायत्री शक्ति को शीघ्रता एवं अधिक मात्रा में प्राप्त करना सुगम हो जाता है।
प्रत्येक गायत्री साधक को आदर्शवादी विचार धारा का अनुयायी होने की, द्विजत्व का अवलम्बन करने की, प्रतिज्ञा लेनी चाहिए। तुच्छ, स्वार्थपूर्ण, भोगवादी, पाशविक दृष्टिकोण रख कर जो व्यक्ति गायत्री की उपासना करना चाहता है उस अनधिकारी के लिए द्वार बन्द है। साधक को अपने आत्म निर्माण के लिए गायत्री में सन्निहित नीति योजना और कार्य प्रणाली को अपनाना चाहिए। गायत्री माता है, माता ही जीवन निर्माता होती है। हमारा आध्यात्मिक जीवन गायत्री की शिक्षा के अनुरूप होना चाहिए। प्रत्येक साधक का एक सुयोग्य अनुभवी, सूक्ष्म बुद्धि, पथ प्रदर्शक होना चाहिए। जो मार्ग बताने, भूल सुधारने, सुप्त शक्तियों को जगाने एवं भक्ति भावना को बढ़ाने में सहायक हो सके।
स्मरण रखना चाहिए कि द्विज ही गायत्री के अधिकारी हैं। गुरू पिता और गायत्री-माता के अनुसरण की धर्म प्रतिज्ञा लेना ही दीक्षा है। आत्मिक उन्नति के लिए दूसरा जन्म होना आवश्यक है। यज्ञोपवीत उस जन्म का प्रमाण पत्र है यह मूर्तिमान प्रतिज्ञा हर समय कंधे और छाती पर अवस्थित रहनी चाहिए ताकि बार बार घड़ी घड़ी वह हमारी प्रतिज्ञा का स्मरण कराती रहे। स्त्री और बालक कंठी के रूप में या कंठ में पड़े रहने वाले तृतीयांश सूत्र का यज्ञोपवीत धारण कर सकते हैं।
जो लोग मल मूत्र आदि के समय कान पर यज्ञोपवीत चढ़ाने के नियम को ठीक प्रकार पालन नहीं कर पाते उनके लिए एक तिहाई लम्बाई का छोटा यज्ञोपवीत बना दिया जाता है जो कंठ में पड़ा रहता है। जो लोग यज्ञोपवीत बनाना नहीं जानते वे गायत्री की शिक्षाओं को एक डोरे में गांठ लगा कर बांध लेते हैं। 9 लड़ें 3 गांठें 1 ब्रह्म गांठ तथा 1 पूर्ण यज्ञोपवीत के अभाव को पूर्ण करना, इस प्रकार 14 गांठें लगे हुए डोरे को यज्ञोपवीत के स्थान पर धारण करते हैं। अनन्त चतुर्दशी को पहना जाने वाला 14 गांठ का अनन्त सूत्र, बालकों के गले में ओझा लोगों द्वारा बांधे गये 14 ग्रंथि वाले ‘‘गंडा सूत्र’’ स्त्रियों की सोने चांदी या कांच की कंठियां इस प्रकार के आंशिक यज्ञोपवीत के ही प्रतीक है।
गायत्री के प्रत्येक उपासक को यज्ञोपवीत पहनना अवश्य चाहिए क्योंकि यह उसकी विधिवत् ली हुई धर्म प्रतिज्ञा-दीक्षा का, न त्यागने योग्य उत्तरदायित्व है। यह धारणा उसके उद्देश्य को प्राप्त कराने में बड़ी सहायक होती हैं। नौ धागे का यज्ञोपवीत नव रत्नों का हार है इसका महत्व रत्न जटित आभूषण से अधिक ही है, कम नहीं।
----***----

गोपनीय गायत्री तंत्र
********

योग साधना के दो मार्ग हैं एक दक्षिण मार्ग, दूसरा वाम मार्ग। दक्षिण मार्ग का आधार यह है कि—‘‘विश्वव्यापी ईश्वरीय शक्तियों को आत्मिक चुम्बकत्व से खींच कर अपने में धारण किया जाय। सतोगुण को बढ़ाया जाय और अन्तर्जगत में अवस्थित पंच कोष, सप्त प्राण, चेतना चतुष्टय, षटचक्र एवं अनेक उपचक्रों, मात्रिकाओं, ग्रंथियों, भ्रमरों, कमलों, उपत्यिकाओं को जागृत करके आनन्ददायनी अलौकिक शक्तियों का आविर्भाव किया जाय।’’

वाम मार्ग का आधार यह है कि—‘‘दूसरे प्राणियों के शरीरों में निवास करने वाली शक्ति को इधर से उधर हस्तान्तरित करके एक जगह विशेष मात्रा में शक्ति संचित कर ली जाय और उस शक्ति का मनमाना उपयोग किया जाय।’’

तांत्रिक साधनाओं की कार्य पद्धति इसी आधार पर चलती है। किन्हीं पशुओं का वध करके उनके पांच प्राणों का उपयोगी भाग खींच लिया जाता है। जैसे शिकारी लोग सुअर के शरीर में निकलने वाली चर्बी को अलग से निकाल लेते हैं वैसे ही तंत्र साधक उन बघ होते हुए पशु के सप्त प्राणों में से पांच प्राणों को चूस जाते हैं और उससे अपनी शक्ति बढ़ा लेते हैं। बकरे, भैंसे, मुर्गे आदि के बलिदानों का आधार यही है। मृत मनुष्यों के शरीरों में एक सप्ताह तक कुछ उपचक्र एवं ग्रंथियों में चैतन्यता बनी रहती है। श्मशान भूमि में रह कर मुर्दों द्वारा शव साधना करने वाले अघोरी उन मृतकों से भी शक्ति चूसते हैं। देखा जाता है कि कई अघोरी मृत बालकों की लाशों को जमीन में से खोद ले जाते हैं, मृतकों की खोपड़ी लिये फिरते हैं, चिताओं पर भोजन पकाते हैं। यह सब इसी प्रयोजन के लिए किया जाता है। कुछ तांत्रिक कोमल प्रकृति के वयस्क स्त्री पुरुषों या छोटे बालकों पर अपना अदृश्य दांत गढ़ा कर उनका प्राण चूस जाते हैं। ऐसे अघोरी, कापालिक, रक्तबीज, बैतालिक, ब्रह्मराक्षस पुरुष तथा डाकिनी शाकिणी कपाल कुण्डली, सर्पसूत्रा आदि स्त्रियां अब भी गुप्त प्रकट रूप से जहां तहां देखी जाती हैं।
इस प्रकार मनुष्य या पशु पक्षियों के शरीरों से चूसी हुई शक्ति अधिक समय तक ठहरती नहीं उसका तात्कालिक कार्य के लिए ही उपयोग हो सकता है। किसी पर मारण प्रयोग करना होता है। कृत्या, घात, चौकी या मूंठ चलानी होती है तो उसके लिए किन्हीं प्राणियों का बलिदान आवश्यक हो जाता है। तांत्रिकों का आधार ही दूसरे की शक्ति का अपहरण करके अपना काम चलाना है। इसी प्रकार उनके जितने भी काम होते हैं वे इसी प्रकार एक स्थान से शक्ति का अपहरण करके दूसरे पर फेंकने के आधार पर होते हैं।
किसान और डाकू में जो अन्तर है वही अन्तर दक्षिण मार्गी योगी और वाम मार्गी तांत्रिक में है। किसान अपने खेत में बाहर से लाकर बीज और खाद, पानी डालता है परिश्रम करके उसकी जुताई, नराई, गुड़ाई, सिंचाई, कटाई करता है तब फसल का लाभ उठाता है। डाकू इन सब झंझटों में नहीं पड़ता वह किसी भी रास्ता चलते को लूट लेता है। किसान की अपेक्षा डाकू अधिक नफे में रहता मालूम देता है। वह एक दिन में अमीर बन जाता है और रईसी शान के साथ दौलत खर्च करता है। किसान वैसा नहीं कर सकता। कारण यह है कि उसे धन कमाने में काफी समय, श्रम, धैर्य एवं सावधानी से काम लेना पड़ता है उसे खर्च करते समय दर्द लगता है, पर डाकू की स्थिति दूसरी है वह लूट कर लाता है तो होली की तरह उसे फूंक भी सकता है। तांत्रिक चमत्कारी होते हैं। थोड़े ही दिनों के प्रयत्न में वे प्रेत पिशाच सिद्ध कर लेते हैं और उनके द्वारा अपना आतंक फैलाते हैं किसान और डाकू की कोई तुलना नहीं, इसी प्रकार योगी और तांत्रिक की भी समता नहीं हो सकती।
गायत्री द्वारा भी तांत्रिक प्रयोग हो सकते है। जो कार्य संसार के अन्य किसी मंत्र से होते हैं वे गायत्री से भी हो सकते हैं। तंत्र साधना भी हो सकती है। पर हम अपने अनुयायियों को उस ओर न जाने की सलाह देते हैं। क्योंकि स्वार्थ साधना का कितना ही बड़ा प्रलोभन उस दिशा में क्यों न हो पर अनैतिक एवं धर्म विरुद्ध कार्य होने से उसका अन्तिम परिणाम अच्छा नहीं होता।
तंत्र का शक्ति स्रोत दैवी, ईश्वरीय, शक्ति नहीं वरन् भौतिक शक्ति है प्रकृति के सूक्ष्म परमाणु अपनी धुरी पर द्रुत गति से भ्रमण करते हैं तब उनके घर्षण से जो ऊष्मा पैदा होती है उसका नाम काली या दुर्गा है। इस ऊष्मा को प्राप्त करने के लिए अस्वाभाविक उलटा, प्रतिगामी मार्ग ग्रहण करना पड़ता है। जल के बहाव को रोका जाय तो उस प्रतिरोध से एक शक्ति का उद्भव होता है। तांत्रिक वाम मार्ग पर चलते हैं फल स्वरूप काली शक्ति का प्रतिरोध करके अपने को एक तामसिक, पंच भौतिक बल से सम्पन्न कर लेते हैं। उलटा आहार, उलटा विहार, उलटी दिनचर्या, उलटी गतिविधि सभी कुछ उनका उलटा होता है। अघोरी, कापालिक, रक्तबीज डाकिनी आदि के सम्पर्क में जो लोग रहे हैं वे जानते हैं कि उनके आचरण कितने उलटे घृणित और वीभत्स होते हैं।
द्रुतगति से एक नियत दिशा में दौड़ती हुई रेल, मोटर नदी, वायु आदि के आगे आकर उसकी गति को रोकना और उस प्रतिरोध से शक्ति प्राप्त करना यह खतरनाक खेल है। हर कोई इसे कर भी नहीं सकता। क्योंकि प्रतिरोध के समय झटका लगता है। प्रतिरोध जितना ही कड़ा होगा झटका भी उतना ही जबरदस्त लगेगा। तंत्र साधक जानते हैं कि जन कोलाहल से दूर एकान्त खंडहरों, श्मशानों में अर्धरात्रि के समय जब उनकी साधना का मध्यकाल आता है तब कितने रोमांचकारी भय सामने आ उपस्थित होते हैं। गगनचुम्बी राक्षस, विशाल काय सर्प, लाला नेत्रों वाले शूकर और महिष छुरी से दांतों वाले सिंह साधक के आसपास जिस रोमांचकारी भयंकरता से गर्जन तर्जन करते हुए कुहराम मचाते और आक्रमण करते हैं उनसे न तो डरना और न विचलित होना साधारण काम नहीं है। साहस के अभाव में यदि इस प्रतिरोधी प्रतिक्रिया से साधक भयभीत हो जाय तो उसके प्राण संकट में पड़ सकते हैं ऐसे अवसरों पर कई व्यक्ति पागल बीमार गूंगे, बहरे, अंधे हो जाते हैं कइयों की प्राणों तक से हाथ धोना पड़ता है। इस मार्ग में साहसी और निर्भीक प्रकृति के मनुष्य ही सफलता पाते हैं।
तांत्रिक साधन गुप्त रखे जाते हैं। उनका सार्वजनिक रूप से प्रकटीकरण करना निषिद्ध है। क्योंकि अधिकारी अनधिकारी का निर्णय किये बिना वाम मार्ग में हाथ डालना आग से खेलना है। पग पग पर आने वाली कठिनाइयों का समाधान अनुभवी पथ प्रदर्शन ही कर सकता है। बिना गुरू के, अनाधिकारी व्यक्ति तंत्र साधना करें तो परिणाम कैसा होगा इसकी कल्पना करना कुछ विशेष कठिन नहीं है। एक नौ सिखिया एक बार ऐसी ही विपत्ति में फंस गया। प्रतिरोध की प्रतिक्रिया को वह सहन नहीं कर सका फलस्वरूप उसकी छाती में रक्तवाहिनी तीन नाड़ियां फट गईं। मुख, नाक और मल मार्ग से खून बह रहा था ज्वर चढ़ा हुआ था और शरीर कांप रहा था, भय से भरी हुई चीत्कारें बार बार उसके मुख से निकलती थीं। हमने उसका उपचार किया कई दिन में उसका कष्ट दूर हो पाया और पूर्ण स्वस्थ होने में तो उसे प्रायः सात महीने लग गये। बिना समुचित तैयारी के ऐसा खतरा मोल लेना कोई बुद्धिमानी की बात नहीं है। केवल सफल एवं अनुभवी पथ प्रदर्शकों की अध्यक्षता में अधिकारी लोग ही वाममार्ग का अवलंबन करें, इस तथ्य को ध्यान में रखते हुए यह विद्या गुप्त ही रखी गई है। तंत्र ग्रंथों में साधन के संकेत मात्र किये गये हैं, जहां तहां के फुटकर भाग स्मरण की सुविधा के लिए लिख दिये गये हैं। गायत्री तंत्र एक स्वतंत्र ग्रंथ है उसमें सैकड़ों प्रयोगों का वर्णन है पर वे सभी संकेत मात्र है। पूर्ण विवरण को गोपनीय समझकर उसका प्रकटीकरण नहीं किया गया है।
गायत्री तंत्र द्वारा प्रकृति-के परमाणुओं के घर्षण की ऊष्मा (काली) का आह्वान होता है। प्राणियों के शरीर में रहने वाली विद्युत को अत्यधिक उत्तेजित करके उत्तेजना समय की, बढ़ी हुई शक्ति को भी अपहरण कर लिया जाता है। प्राण बलिदान या आंशिक रक्त, मांस आदि के प्रतिघात करते समय प्राणी की अन्तःचेतना व्याकुलता पीड़ा एवं उत्तेजना की स्थिति में होती है उस अवसर से तांत्रिक लोग लाभ उठा लेते हैं। काम सेवन के समय भी ऐसी ही उत्तेजित एवं अभिमंथित स्थिति होती है उस अवसर से भी बहुत कुछ काम सधता है। प्राचीन काल में राजा लोग कई कई रानियां रखते थे। इससे उन्हें लाभ होता था। च्यवन ऋषि का तरुण स्त्री से विवाह करके तरुण हो जाना सिद्ध है। जैसे एक व्यक्ति का रक्त दूसरे के शरीर में डाल कर शक्ति का आदान प्रदान, हस्तान्तरण हो सकता है वैसे ही मैथुन काल की उत्तेजित चेतना द्वारा अनेक गुप्त प्रकट शारीरिक मानसिक शक्तियों का एक दूसरे के लिए आकर्षण विकर्षण हो सकता है। वेश्याएं अपसंयमी जीवन बिताते हुए भी इसी आधार पर अपना सौन्दर्य देर तक बनाये रहती हैं। पर यह सब बातें सर्वसाधारण के लिए अनैतिक, असामाजिक, अधार्मिक एवं अनुपयोगी होने के कारण निषिद्ध हैं।
तंत्र के चमत्कारी प्रलोभन असाधारण हैं। दूसरों पर आक्रमण करना तो उसके द्वारा बहुत ही सरल है। किसी को बीमारी, पागलपन, बुद्धिभ्रम, उच्चाटन उत्पन्न कर देना प्राणघातक संकट में डाल देना आसान है। सूक्ष्म जगत में भ्रमण करती हुई किसी ‘‘चेतना ग्रन्थि’’ को प्राणवान बना कर उसे प्रेत, पिशाच, बेताल, भैरव, कर्ण पिशाचिनी, छाया पुरुष आदि के रूप में सेवक की तरह काम लेना, सुदूर देशों से अजनबी चीजें मंगा देना, जेब पाकेट की चीजें या अज्ञात व्यक्तियों के नाम पते बता देना तांत्रिकों के लिए संभव है। आगे चल कर वेष बदल लेना या किसी वस्तु का रूप बदल देना भी उनके लिए संभव है। इसी प्रकार की अनेकों विलक्षणताएं उनमें देखी जाती हैं जिससे लोग बहुत प्रभावित होते हैं और उनकी भेंट पूजा भी खूब होती है। परन्तु स्मरण रखना चाहिए कि इन शक्तियों का स्रोत परमाणुगत ऊष्मा (काली) ही है जो परिवर्तनशील है। यदि थोड़े दिनों साधना बन्द रखी जाय या प्रयोग छोड़ दिया जाय तो उस शक्ति का घट जाना या समाप्त हो जाना अवश्यंभावी है।
तंत्र द्वारा कुछ छोटे मोटे लाभ भी हो सकते हैं। किसी के तांत्रिक आक्रमण को निष्फल करके किसी निर्दोष की हानि को बचा देना ऐसा ही सदुपयोग है। तांत्रिक विधि से ‘शक्तिपात’ करके अपनी उत्तम शक्तियों का कुछ भाग किसी निर्बल मन वाले को देकर उसे ऊंचा उठा देना भी सदुपयोग ही है। और भी कुछ ऐसे ही प्रयोग हैं किन्हें विशेष परिस्थिति में काम में लाया जाय तो वह भी सदुपयोग ही कहा जायगा। परन्तु असंस्कृत मनुष्य इस तमोगुण प्रधान शक्ति का सदा सदुपयोग ही करेंगे इसका कुछ भरोसा नहीं। स्वार्थ साधन का अवसर हाथ में आने पर उनका लोभ छोड़ना किन्हीं विरलों का ही काम होता है।
तंत्र अपने आप में कोई बुरी चीज नहीं है। वह एक विशुद्ध विज्ञान है। वैज्ञानिक लोग यंत्रों और रासायनिक पदार्थों की सहायता से प्रकृति की सूक्ष्म शक्तियों का उपयोग करते हैं। तांत्रिक अपने अंतर्जगत को ही ऐसी रासायनिक एवं यांत्रिक स्थिति में ढाल लेता है कि अपने शरीर और मन को एक विशेष प्रकार से संचालित करके प्रकृति की सूक्ष्म शक्तियों का मनमाना उपयोग करे। इस विज्ञान का विद्यार्थी कोमल परमाणुओं वाला होना चाहिए साथ ही साहसी प्रकृति का भी। कठोर बनावट और कमजोर मन वाले इस दिशा में अधिक प्रगति नहीं कर पाते। यही कारण है कि पुरुषों की अपेक्षा स्त्रियां अधिक आसानी से सफल तांत्रिक बनते देखी गई हैं। छोटी छोटी प्रारंभिक सिद्धियां तो उन्हें स्वल्प प्रयत्न से ही प्राप्त हो जाती हैं।
तंत्र एक स्वतंत्र विज्ञान है। विज्ञान का दुरुपयोग भी हो सकता है और सदुपयोग भी। परन्तु इसका आधार गलत और खतरनाक है। शक्ति प्राप्त करने के उद्गम स्त्रोत अनैतिक अवांछनीय हैं साथ ही प्राप्त सिद्धियां भी स्थायी हैं। आम-तौर से तांत्रिक घाटे में रहता है, उससे संसार का जितना उपकार हो सकता है उससे अधिक अपकार होता है इसलिए चमत्कारी होते हुए भी इस मार्ग को निषिद्ध, एवं गोपनीय ठहराया गया है। अन्य समस्त तंत्र साधनों की अपेक्षा गायत्री का वाम मार्ग अधिक शक्तिशाली है। अन्य सभी विधियों की अपेक्षा इस विधि से मार्ग सुगम पड़ता है फिर भी निषिद्ध वस्तु त्याज्य है सर्व साधारण के लिए तो उससे दूर रहना ही उचित है।
यों तंत्र की कुछ सरल विधियां भी हैं, अनुभवी पथ प्रदर्शक इन कठिनाइयों का मार्ग सरल बना सकते हैं हिंसा, अनीति एवं अकर्म से बचकर ऐसे लाभों के लिए साधन करा सकते हैं जो व्यवहारिक जीवन में उपयोगी हों और अनर्थ से बचकर स्वार्थ साधन होता रहे। पर यह लाभ तो दक्षिण मार्गी साधना से भी हो सकते हैं। जल्दबाजी का प्रलोभन छोड़ कर यदि धैर्य और सात्विक साधन किये जायं तो उनके लाभ भी कम नहीं हैं। हमने दोनों मार्गों का लम्बे समय तक साधन करके यही पाया है कि दक्षिण मार्ग का राज पथ ही सर्व सुलभ है।
गायत्री द्वारा साधित तंत्र विद्या का क्षेत्र बड़ी विस्तृत है। सप विद्या, प्रेत विद्या, भविष्य ज्ञान, अदृश्य वस्तुओं का देखना, परकाया प्रवेश, घात प्रतिघात, दृष्टिबंध, मारण, उन्मादीकरण, वशीकरण, विचारसंदहीन, मोहोनतंत्र, रूपान्तरण, विस्मृति, संतानसुयोग, छायापुरुष, भैरवी, अपहरण, आकर्षण, अभिकर्षण, आदि अनेकों ऐसे ऐसे कार्य हो सकते हैं जिनको अन्य किसी भी तांत्रिक प्रक्रिया द्वारा किया जा सकता है। परन्तु यह स्पष्ट है कि तंत्र की प्रणाली सर्वोपयोगी नहीं है। उसके अधिकारी कोई विरले ही होते हैं।
दक्षिण मार्गी वेदोक्त, योग सम्मत, गायत्री साधना, किसान द्वारा अन्न उपजाने के समान धर्म संगत, स्थिर लाभ देने वाली और लोक परलोक में सुख-शान्ति देने वाली है। पाठकों का वास्तविक हित इसी राजपथ के अवलम्बन में है।
----***----

विश्वनारी की पवित्र आराधना
*******

संसार में सब से अधिक प्रेम संबंध का अद्वितीय उदाहरण माता है। माता अपने बालक को जितना प्रेम करती है उतना और कोई संबंधी नहीं कर सकता। यौवन के उफान काल में पति पत्नी में भी अधिक प्रेम देखा जाता है पर वह वास्तविक दृष्टि से माता के प्रेम की तुलना में बहुत ही हलका और उथला बैठता है। पति पत्नी का प्रेम, आदान प्रदान एक दूसरे के मनःसंतोष एवं प्रतिफल के ऊपर निर्भर रहता है। उस में कमी या विघ्न हो तो वह प्रेम विरोध के रूप में परिवर्तित हो जाता है परन्तु माता का प्रेम अतीव सात्विक और उच्च कोटि का होता है। बालक से प्रतिफल मिलना तो दूर रहा उलटे अनेक कष्ट होते हैं इस पर भी वह वात्सल्य की परम सात्विक प्रेम की, अमृत धारा बालक को पिलाती रहती है। कुपुत्र होने पर माता की भावनाएं घटती नहीं।
श्रीमद भागवत में वर्णन आता है कि कंस की सभा में जब श्रीकृष्ण जी पधारे तो सभासदों ने अपनी अपनी भावनाओं के अनुरूप उन्हें देखा। रामायण में वर्णन है कि सिया स्वयंवर के समय उपस्थित जन समुदाय राम को साक्षात वैसा ही देखते थे जैसी कि उनकी भावना थी। ब्रह्म तत्व स्फटक मणि के समान स्वच्छ निर्मल एवं निर्विकार है। अपनी अपनी भावनाएं ही कंस सभा और सीया स्वयंवर सभासदों की भांति भगवान में परिलक्षित होती हैं। दर्पण में अपना प्रतिबिम्ब दीखता है। कुंए में अपनी ही प्रतिध्वनि वापिस लौटती है। स्फटिक मणि के निकट जिस रंग की वस्तु रक्खी होगी उसी रंग की वह मणि दिखाई देने लगेगी। भगवान को हम माता, पिता, भ्राता, सुखा आदि जिस किसी भाव से देखेंगे वे उसी भाव के अनुरूप हमारे लिए प्रति ध्वनित होगा।
हम भगवान को प्रेम करते हैं और उनके अनन्य प्रेम का प्रतिदान प्राप्त करना चाहते हैं। तब माता के रूप में उन्हें भजना सबसे अधिक उपयुक्त एवं अनुकूल बैठता है। माता का जैसा वात्सल्य अपने बालक पर होता है वैसा ही प्रेम प्रतिफल प्राप्त करने के लिए भगवान से मातृ संबंध स्थापित करना आत्म विद्या, मनोवैज्ञानिक रहस्यों के, आधार पर अधिक उपयोगी एवं लाभ दायक सिद्ध होता है। कंस, भगवान को काल के रूप में देखता था। उसे दिन रात सोते जागते उनका प्राण घाती शस्त्र पाणि महा भयंकर स्वरूप दिखाई पड़ता था। सूरदास के कृष्ण बाल गोपाल स्वरूप थे। हमारे लिये माता का सम्बन्ध अधिक स्नेहमय हो सकता है। माता की गोदी में बालक या अपने को सबसे अधिक आनंदित सुरक्षित संतुष्ट अनुभव करता है। प्रभु को माता मानकर जगज्जननी वेदमाता गायत्री के रूप में उसकी उपासना करें तो उसकी प्रतिक्रिया भगवान की ओर से भी वैसी ही वात्सल्य मय होगी जैसी कि माता की अपने बच्चे के प्रति होती है।
इसके अतिरिक्त एक वैज्ञानिक कारण यह भी है कि विपरीत लिंग के प्रति आकर्षण स्वभावतः अधिक होता है। पुरुष शरीर और मन में कुछ ऐसी कमियां हैं जो स्त्री से ही पूरी होती हैं। इन अभावों की पूर्ति के लिए विपरीत लिंग की ओर सदैव खिंचाव रहता है। ध्यान करने में पुरुषाकृति रूप में मन की उतनी प्रवृत्ति नहीं होती जितनी कि स्त्री रूप में। गायत्री माता की उपासना में मन अपेक्षाकृत अधिक शान्त स्थिर एवं संलग्न रह सकता है इसलिए गायत्री का इष्ट शीघ्र सिद्ध होता है।
नारी शक्ति पुरुष के लिए सब प्रकार आदरणीय, पूजनीय, एवं पोषणीय है। पुत्री के रूप में, बहिन के रूप में, माता के रूप में वह स्नेह करने योग्य, मैत्री करने योग्य एवं गुरूवत् पूजन करने योग्य है। पुरुष के शुष्क अन्तर में अमृत सिंचन यदि नारी द्वारा नहीं हो पाता तो वैज्ञानिक बतलाते हैं कि वह बड़ा रूखा कर्कश, क्रूर, निराश, संकीर्ण, एवं अविकसित रह जाता है। वर्षा से जैसे पृथ्वी का हृदय हर्षित होता है और उसकी प्रसन्नता हरियाली एवं पुष्प पल्लव के रूप में फूट पड़ती है। पुरुष भी नारी की स्नेह वर्षा से इसी प्रकार सचन प्राप्त करके अपनी शक्तियों का विकास करता है परन्तु एक भारी विघ्न इस मार्ग में वासना का है जो अमृत को विष बना देता है। दुराचार, कुदृष्टि, एवं वासना का सम्मिश्रण हो जाने से नर-नारी के सान्निध्य से प्राप्त होने वाले अमृत जल, विष बीज बन जाते हैं। इसी बुराई के कारण स्त्री पुरुषों का अलग अलग रहने के, सामाजिक नियम बनाये गये हैं। फल स्वरूप दोनों पक्षों को उन असाधारण लाभों से वंचित रहना पड़ता है जो नर नारी के पवित्र मिलन-पुत्री बहिन और माता के रूप में सामीप्य होने से, मिल सकते हैं।
इस विष विकार की भावना का शमन करने के लिए गायत्री साधना परम उपयोगी है। विश्व नारी के रूप में भगवान की मातृभाव से परम पुण्य भावनाओं के साथ आराधना करना मातृ जाति के प्रति पवित्रता की अधिकाधिक वृद्धि करना है। इस दशा में जितनी सफलता मिलती जाती है उसी अनुपात से अन्य इन्द्रियों का निग्रह, मन का निरोध एवं अनेक मनो विकारों का शमन अपने आप होता जाता है। मातृ भक्त के हृदय में दुर्वासनाएं अधिक देर नहीं ठहर सकतीं।
श्री रामकृष्ण परमहंस, योगी अरविंद घोष, छत्रपति शिवाजी आदि कितने ही महापुरुष शक्ति उपासक थे शक्ति धर्म भारत का प्रधान धर्म है। जन्म भूमि को हम भारत माता के रूप में पूजते हैं सभी राष्ट्र वादी भारत माता को, मातृ शक्ति की जय बोलते हैं और उसकी उपासना करते हैं। शिव से पहले शक्ति की पूजा है। लक्ष्मी नारायण, सीताराम, राधेश्याम, गौरीशंकर, आदि नामों में नारी को प्रथम और नर को गौण रखा गया है माता का, पिता और गुरु से भी पहला स्थान है। इस प्रकार विश्व नारी के रूप में भगवान की पूजा करना नर पूजा की अपेक्षा अधिक उत्तम उपयोगी है। गायत्री उपासना की यही विशेषता है।
ब्रह्म निर्विकार है। इन्द्रियों से अतीत तथा बुद्धि से अगम्य है। उस तक सीधा पहुंचने का कोई मार्ग नहीं। नाम जप रूप का ध्यान, प्रार्थना, तपस्या, साधना, चिन्तन श्रवण, कीर्तन आदि सभी आध्यात्मिक उपकरण मात्र हैं। सतोगुणी माया, एवं चित शक्ति के द्वारा ही जीव और ईश्वर का मिलन हो सकता है। यह आत्मा और परमात्मा का मिलाप कराने वाली शक्ति गायत्री ही है। ऋषियों ने इसी की उपासना की है क्योंकि यह खुला रहस्य है कि शक्ति बिना मुक्ति नहीं। सरस्वती, लक्ष्मी, काली, माया, प्रकृति राधा, सीता, सावित्री, पार्वती, आदि के रूप में गायत्री की पूजा की जाती है। पिता से संबंध होने का कारण माता है। इसलिए पिता से माता का दर्जा ऊंचा है समुद्र से जल ला लाकर मेघ मालाएं ही वर्षा आयोजन करती हैं। ईश्वर की असीम आनन्द राशि का अस्वादन करने का सौभाग्य गायत्री माता द्वारा ही मानव प्राणी को प्राप्त होता है।
ब्रह्म की इच्छा, शक्ति, एवं क्रिया गायत्री है। उसी से उत्पत्ति, विकास एवं अवसान का आयोजन होता है। सुन्दरता, मधुरता, क्रीणा, सम्पत्ति, कीर्ति, आशा, प्रसन्नता, करुणा, मैत्री, आदि के रूप में यह महाशक्ति ही जीवन क्षेत्र को आनंदित एवं तरंगित करती रहती है। इस विश्वनारी की, महागायत्री की, महा माता की आराधना करके हम अधिकाधिक आनंद की ओर अग्रसर हो सकते हैं।
----***----

*समाप्त*

